
	ОРШИЛ

	XVIII˗XIX зууны үед монгол оронд түгээмэл дэлгэрсэн Бадарчины үлгэр нь инээдэмт паянгийн хэлбэрээр ардын ярианы байдлаар зохиогдсон байна. Тэр үед Бадарчин гэгч нь янз бүрийн тэмцлийн шалтгаанаар өөрийн нутаг хошуунаас хөөгдөн, аймаг отог дамжин хэсүүчилж явсан эгэл ард хүмүүс байжээ, харин цөөхөн тооны Бадарчид ламын шашныг сурталчлах замаар тэнүүчилж байсан байж болох юм. Гэтэл түүний эсрэг лам нарын худалч хуурмаг явдал баяд ноёдын дээрэнгүй зан чанар болон баян чинээлэг хүмүүсийн харамч, муу санааг шүүмжлэн тэднийг уран арга мэхээр дийлж чадан байгаа байдлаар энэ хoшин шог үлгэрүүд ам дамжин яригдсаар иржээ. Эдгээр үлгэр нь тэр үеийн ангийн тэмцлийг илэрхийлэн ард түмний ашиг тусыг хамгаалан зохиогдсон болохоор чухам хэн зохиосон бэ гэдэг нэрийг нуухын тулд Бадарчин хүний “Паян” болгон хэн ч зохиосон эзэнгүйгээр ардын дунд урсгалаар зохиогдсон байна. 

	Бадарчины үлгэрийг судлан үзвэл нийтдээ 200 шахам үлгэр байдаг бололтой. Энэ нь дотроо гурван хэсэгт хуваагдаж болох юм. Нэг хэсэг нь Бадарчид лам ноёд түшмэд баячуудыг уран мэхээр чадсан дийлсэн байдаг. Иймэрхүү 100 орчим шог яриа байдгаас энэ түүвэрт 70 орчмыг оруулав. Монголд дэлгэрсэн Бадарчины үлгэр нь их төлөв үйл явдлаар дүрсэлсэн шог байдаг болохоор тэр үеийн нэр зүйг зайлшгүй хэрэглэх шаардлагатай тул одоогийн залуучуудын мэдэхгүй үг олон орсон нь мэдээж билээ. Гэхдээ хошин шог шинж чанарыг алдагдуулахгүй байхыг хичээв. Миний бие үүний өмнө эмхэтгэсэн “Далан худалч Бэлэн Сэнгэ” гэдэг хошин үлгэрийн үргэлжлэл болгон “Бадарчин Баадайн инээдэмт паян” нэртэйгээр энэ түүврийг эмхэтгэв. Энэ түүвэрт Монгол орон даяар ярьдаг бүх төрлийн шог үлгэр орсон нь үгүй зөвхөн баруун аймгуудаар ярилцдаг үлгэрүүдээс зарим хэсгийг түүвэрлэн авсан нь үнэн билээ. Эдгээр үлгэр нь Говь˗Алтай аймгийн Түмэн сумын харьяат Жамбалын Дэмчиг, Завхан аймгийн Улиастай хотын харьяат Готовын Жамбал нараас 1930˗аад оны сүүлчээр яриулж сонссон ба тэмдэглэж авсан үлгэрийг голлон оруулав. Бас урьд өмнө хэвлэлд бичигдсэн хэд хэдэн үлгэр орсон болой. Харин эдгээр үлгэрийг эмхэтгэхдээ судлан шинжлэхэд зориулсангүй зөвхөн сонирхон уншихад зориулсан тул эндүү ташаа болсон буюу уншигч олны санаанд нийцэхгүй зүйл байж болно гэдэгт маргахгүй хэмээсэн үүнийг мөхөс бичээч би бээр 1970 оны 7 дугаар сарын 18˗ны өлзийт сайн өдөр бичиж дуусгав. 

	 

	Д. Сүрьяа

	Алтай хот

	1986 он

	 


ДАХИН ХЭВЛЭХ ӨМНӨТГӨЛ ҮГ

	Ахмад зохиолч, Хувьсгалт тэмцлийн ахмад зүтгэлтэн Дэгээхүүгийн Сүрьяагийн мэндэлсний 100 жилийн ойд зориулан түүний эмхэтгэн бичиж гаргасан “Бадарчин Баадайн инээдэмт паян” хэмээх ардын шог үлгэрийн энэхүү эмхэтгэлийг дахин хэвлэж байна. 

	Үр хүүхэд бид аавынхаа оюун ухаан, хүсэл зорилгоо шингээн ардын аман зохиолын бүтээлийг... 

	 

	Охин Дэгээхүүгийн Цэцгээ 

	Улаанбаатар хот 

	2018 он

	 


АРДЫН ШОГ ҮЛГЭР

	1. Баадай яагаад уйлав

	Бадарчин Баадай Баруун зуу орж мөргөл хийхээр шийдээд нэг жижиг хавчиг үүрэг, хоёр таяг мод бэлтгээд явахаар гэрээсээ гарахад нь түүний ах дүү эгч нар нь:

	— Баадай минь замдаа сайн яваарай гэж ерөөсөнд Баадай гэрийн босгонд сөхрөн хүүхэд шиг цурхиран уйлж гэнэ. 

	— Та юунд уйлав? Нэгэнт зориглон шийдсэн биш бил үү? Та анх удаа биш, олон удаа явсан шүү дээ! гэж гэрийнхэн нь зэрэг зэрэг асуусанд Баадай:

	— Та нар намайг үргэлж өөрсдөөсөө хол яваг гэж боддог чинь илт байна. Юу гэвэл та нар намайг “Cайн яваарай!” гэснээс биш буцаад ирээрэй! гэж хэлээгүйд чинь гомдов гэжээ. 

	— Ингэж санасан хүн нэг ч үгүй байтал Баадай минь юунд ийн сэтгэв! гэж ах дүү нар нь зэмлэн босгоод, 

	— Баадай минь сайн яваад, хурдан эргээд ирээрэй! гэж ерөөсөнд Баадай инээд алдан баярласаар гэрээсээ гарч алсыг чиглэж гэнэ дээ. 

	 


2. Азтай гутал

	 

	Баадай Бадарчин гэрээсээ гараад цааш явж байтал саахалт айлын эзэн хээр хонь хариулж явах харагдсанд, Баадай хоёр гутлаа тайлж хавчиг үүрэгтээ хийгээд, хаврын нялх ногоон дээгүүр хөл нүцгэн жирийлгэсээр хонин дундуур нь гарч явтал нөгөө хоньчин хүн Баадайг хараад:

	— Баадай минь хаашаа одох нь вэ? гэж асуусанд Баадай:

	— Баруун зуу орохоор явж байна гэж хэлэв. 

	Баадайн хөл нүцгэн явж байгааг тэр хүн хараад ихэд гайхан:

	— Та ийм хол газар явах мөртөө юунд хөл нүцгэн гэрээсээ гарав аа? гэж асуусанд Баадай ийн хэлжээ. 

	— Би тэр жил Баруун зууд мөргөөд буцахдаа гутлаа мартчихсан юм л даа. Oдоо тэр гутлаа авах гэж яваа болохоор бас нэг илүү гутлаар юу хийх вэ! Аягүй бол буцахдаа үүрэх болно шүү дээ! гэж хэлсэнд тэр хоньчин Баадайг өрөвдөх сэтгэл төрж:

	— Та миний муу гутлыг өмсөөд яв! Буцааж авчрах хэрэггүй. Урагдсан газар нь хаяарай гэж хэлээд гутлаа тайлж өгсөнд Баадай:

	— Таны гутал тун азтай юм даа. Надтай хамт Баруун зуу орж, бурхны мутраас адис авдаг байна шүү! гэсэнд тэр хоньчин маш их баярлан сүсэглэж, залбирсаар Баадайг замдаа сайн явахыг ерөөгөөд хөл нүцгэн хоцров гэнэ. 

	 


3. Баруун зуу ортол хэчнээн хол вэ? 

	 

	Баадайг замдаа орон явж байтал замд нь нэг тэмээчин өвгөн дайралдаад Баадайгаас учрыг асууж мэдэнгүүт, 

	— Баруун зуу ороход хэр зэрэг хол вэ? гэж асууж гэнэ. 

	Тэгэхэд нь Баадай нүдээ онийлгон шингэж байгаа нарны зүг хараад:

	— Тэртээ тэнд нар жаргаж байгаа уулын цаана байдаг юм гэж заасанд тэр хүн зогсож байгаа тэмээнийхээ бөхөн дээгүүр өлийж хараад:

	— Аа тэр уул чинь миний тэмээний бөхнөөс намхан юм байна шүү дээ. Ингэхлээр Баруун зуу гэдэг чинь ойрхон юм шив дээ! гэсэнд Баадай:

	— Өө тэгвэл Баруун зуу гэдэг чинь чинийхээр бол нэг тэмээний газар1 юм байна гэсэнд тэр тэмээчин “Нэг тэмээний мах идээд дуусахад хүрдэггүй гэхэд мөн ч их хол газар аа” хэмээн ихэд гайхан толгой сэгсэрч гэнэ ээ.

	 


4. Хөлөө гамнасан нь

	 

	Баадай тэндээсээ гараад цаашаа явж байтал нэг адуучин эр адуугаа услахаар гол руу багширтал тууж явахыг хараад хоёр модон таягаа сугандаа тулган, өрөөсөн хөлөө атийлган догонцсоор адууны нь хажуугаар өнгөрөн явахыг тэр адуучин хараад “Хөөрхий энэ суга таягтай хүн хаа хүрэх юм бол” хэмээн бодоод, 

	— Та хаана хүрнэ вэ? гэж асуусанд, 

	— Би Баруун зуу орно оо, гэж Баадайг хэлэхэд, 

	— Та ийнхүү хөл зовуурьтай байж тийм хол газар яаж хүрэх билээ? гэж асуусанд Баадай ийн хэлрүүн:

	— Миний хөл эв эрүүл болой. Ганцхан хол газар явах учир хөл юугаа гамнасугай хэмээн хоёр хөлөө ээлжлэн ингэж явдаг юм гэж Баадайг хэлсэнд тэр адуучин “Ядарсан мөргөлчинд тус хүргэх нь зүйтэй” гэж бодоод, 

	— Би танд тус буяныг санаж нэгэн номхон морь өгье. Та түүнийг унаж хөл амар явагтун! гэж хэлээд Баадайд нэг сайн морио барин өгсөнд Баадай:

	— Миний биед тус үзүүлэх нь бага хэрэг болой. Харин эрхэм энэ морийг Баруун зууд хүргэж бурханд мөргүүлэх гэдэг бол чамд тохиолдсон хосгүй их аз буян биз ээ! гэсэнд, тэр адуучин маш их баярлан, 

	— Миний морийг бурханд мөргүүлж хайрлаарай! хэмээн мөргөн гуйсаар үлдэж гэнэ. Баадай морийг нь авч цааш явав гэнэ.

	 


5. Хошуу ноёноо мэхэлсэн нь

	 

	Баадай нэгэнт хошуу нутгаасаа оргон гарч яваа болохоор хошууны ноён замд тохиолдвол тун базаахгүй хэрэг болох нь илт байв. Гэтэл Баадайн явах замын өмнөөс хошууны ноён заларч айсуй гэнэ. Тэгэхэд нь Баадай эрүүндээ ямаан сахал хийж, уутан малгай өмсөж зүсээ буруулсаар: 

	 

	Олныг хэсэж олгойгоо дүүргэдэг

	Түмнийг хэсэж түнхэлцгээ дүүргэдэг

	Баруун зуугийн бадарчин

	Барга цахрын тэнүүлчин байна би! 

	Толгойн чинээ тос ч яах вэ

	Малгайн чинээ мах ч яах вэ

	Алд дэлэм хос ч яах вэ

	Ам байр даавуу ч яах вэ! 

	Буянтан минь хайрлаарай! 

	 

	хэмээн Баадай бархирсаар замын хажуугаар гарч явтал түүнийг хошууны ноён нь хараад таньсангүй. Харин “Хөөрхий энэ муу гуйлгачинд юм өгч тус больё” гэж бодоод ноёнтон өврөө уудлан:

	— За чи намайг явсан газар бүхэндээ сайн хэлж яваарай! гээд таван лангийн ембүү гаргаж өгч гэнэ. Тэгэхэд нь Баадай ийн хэлэв. 

	 

	Ноёныхоо нэрийг ном болтол уншаад

	Нохойн толгойг ноос болтол саваад

	Сайрын замыг тоос гартал жирийлгээд

	Сармай дээлийг самбай болтол хэснэ дээ 

	 

	гэсэнд, ноёнтон ихэд сайшаан талархах сэтгэл төрөн “Уухай хө, сайн байна. Миний нэрийг ном болтол уншаад, газрын мухар хүртэл яваарай” гэсэнд Баадай мөнгийг авч адислан мөргөөд цааш замаар орон явахдаа:

	 

	Ембүү өгсөн ноёнтон минь

	Тампуу болтлоо таргалаг

	Мөнгө өгсөн ноёнтон минь

	Мөгөөрс болтлоо наслаг 

	 

	гэж ерөөсөнд хошууны ноён “Энэ бадарчин намайг сайхнаар магтаж байна” хэмээн баярлан цааш явж гэнэ. 

	 


6. Ноён Баадай хоёр адил юм

	 

	Баадай нэг өдөр замын ойролцоо нэг худаг байхаар нь цайгаа чанаж уухаар шийдээд, худгийн дэргэд гурван чулуу босгон гал түлж, муу хув хар тогоондоо ус хийж, утаа манаруулж суутал, удсангүй нэг азарга унасан, отго жинс сагсалзуулсан түшмэл хүн хүрч ирээд, мэнд амар ч үгүй шуудхан л:

	— Аа муу тэнэмэл бадарчин чи худаг дээрээс зайл хө! гэж зандарсанд Баадай:

	— Би худаг дээр чинь суугаагүй, газар дээр сууж байна гэвэл,

	— Чи юунд утаа манаруулаад байна? Наадахаас чинь миний морь үргээд байна. Би морио услах гэсэн юм. Чи холд! гэж түшмэл чанга омогдоход, 

	— Чиний морь ус уух гэж байгаа бол, хүний хүү ундаа уух гэж байна гэсэнд түшмэл улам уур нь хүрч:

	— Чи яасан их үгтэй бадарчин бэ? Бушуу зайл хө, гэсэнд, 

	— Бага үгт минь морио усал даа. Их үгт нь ундаа ууя! Энэ хооронд босож суулцаад байх юу байх вэ… гэж Баадайг хэлсэнд түшмэл ноён бүр арга барагдан:

	— Чи намайг хошуу захирсан ноён хүн явж байна гэж мэдэж байна уу? Хүн ахтай дээл захтай байдаг юм. Бос хө! гэсэнд Баадай ийн хэлрүүн:

	— Адуугаа барж азаргаа унаад, албатаа барж ноён өөрөө ингэж явах юм гэж би санасангүй. Ингэхлээр зам сахисан би, засаг алдсан ноён хоёр адилдаа адил юм байна даа! гэсэнд, өнөөх ноёнтон юу ч эс хэлж чадаад бушуухан азаргаа услаад мордож явсан гэнэ.

	 


7. Данжаадтай морь наймаалалцав

	 

	Баадайн унаж явсан ганц морийг эвтэйхэн салгаад авчих гэж хүн бүхэн оролдоно. Нэгэн өдөр нэг данжаад дайралдаад:

	— Ай Баадай, чи морио надад худалдахгүй юу? гэсэнд, 

	— Болно оо! Болно! Энэ морь миний аян замд саад болно уу гэхээс нэмэр болох юм алга. Ингэхлээр чамд хямдхан өгчихнө! гэсэнд данжаад моринд нь их шохоорхон шунаж, 

	— Ай Баадай чи морио яаж өгнө? гэсэнд, 

	— Ногоон хурганы арьс нэг, нохой битүү туурай нэг, үнэгний эвэр нэг, үхрийн соёо нэгтэй олоод өгчихвөл морио чиний гар дээр тавилаа гэсэнд данжаад:

	— Ай энэ төдийхөн юу байх вэ! Би явж түшмэдээ дуудаад их сангаас гаргуулан авчирна. Чи энэ саравчинд хүлээж бай! гэж хэлээд яваад өгч гэнэ. 

	Тэр хойгуур нь Баадай морио нэг жалганд нууж уяад гол уруудан явж байтал голын захад саяхан үхсэн нэг адууны сэг байхыг үзээд, түүнийг өвчин авч, арьсанд нь өвс чихэн, амьд мэт болгон чихмэл үйлдээд данжаадын морины саравчинд оруулан багана түшүүлж зогсоогоод, тэвшнээс өвс идэж байгаа мэт тавиад хүлээн сууж байв. Данжаад Баадайн морины үнэнд өгөх зүйлийг өдөржин хайгаад олсонгүй. Орой бүрий болоход арга барагдсан данжаад хүрч ирээд:

	— Ай Баадай манай санд чиний захисан зүйл алга аа. Чамд яах вэ 100 лан мөнгө өгье! Болно оо! гэсэнд Баадай:

	— За яах вэ чамд гээд хямдхан өгчихье. Одоо нар жаргах нь би явахыг яарч байна гээд 100 лан мөнгийг нь авч өвөртлөөд, 

	— За Данжаад минь миний морь энэ хашаан дотор өвс идэж байна. Харав уу? Харин шөнө дунд босож, ус өгөөрэй! гэж өнөөх морины чихмэлийг заагаад Баадай морио авч унаад аль хэдийн алга болжээ. 

	Данжаад сайхан морьтой болсондоо баярлан “Сайн мориор гурил тээрэмдэнэ, бас дахиад хожно оо” гэх зэрэг олон сайхан олз бодоод хувин дүүрэн ус авч, морио услахаар морины хашаанд ороод, тэвшинд ус хийсэнд морь нь эс хөдлөв гэнэ. 

	— Ай чи бас ярдаглана аа! гээд өшиглөсөнд морь нь пидхийтэл газар унав. 

	— Ай чи бас ус чамлана аа! гээд дахин өшиглөсөнд бөгсөөр нь өвс сагсайн гарсан байхыг хараад,

	— Ай тарган морь язардаг гэдэг энэ байх нь ээ? хэмээн мэл гайхаж гэнэ ээ. 

	 


8. Харамч айлд орсон нь

	 

	Баадай тэндээс цааш явж харь хошууны нутагт орж явтал морь нь эцсэн тул их л ядарч гэнэ. Аз болоход замд нэг айл харагдсанд очиж цай уухаар чиглэв. Гэтэл тэр айл бадарчин ирж явна гэж мэдээд үүдэн дээрээ нохойгоо уяад гэртээ орчхож гэнэ. Баадай гадаа нь очоод, 

	— Нохой хорь оо! гэсэнд тэр айлын хүмүүс эс дуугарсан бөгөөд харин Бадарчныг орж ирэхээс өмнө цайгаа ууж дуусгахаар зэрэг зэрэг оочилж байсан болохоор тун ч завгүй байж гэнэ. Үүдэн дээр нь том халтар нохой архиран хэвтэх нь Баадайд зэвүүн санагдсанд:

	— Нохой зуух уу? гэж хашхирсанд, 

	— Манай нохой зуудаг нохой шүү! Та тэгээд яана өөрөө мэд! гэж гэнэ. Баадай шуудхан гэрийнх нь ард очоод өрхний нь оосрыг тайчин туурганы нь зөрүүлгийг ярж эхэлсэнд, гэрийн доторх хүмүүс сандран, 

	— Хүүе та яаж байна аа? гэсэнд, 

	— Өө би нохойгүй талаас нь орох гэж байна! гэж Баадай хариулжээ. Тэгтэл гэрийнхэн зэрэг зэрэг гарч ирээд, 

	— Танд нохойгоо хорьж өгье. Та манай хаалгаар морилон орогтун! гэж гуйсанд Баадай ийн хэлжээ,

	— Би харин ханын нүхээр орж сурснаас хаалгаар орж сураагүй бадарчин шүү гээд ханын нүхээр шагайсанд тэр айлын хүмүүс:

	— Та манай хаалгаар морилон орно уу! хэмээн нохойгоо хорьж гуйсанд Баадай ийн хэлжээ. 

	— Та нар цайгаа ууж дууссан бол би орсон болох уу даа! гэсэнд гэрийн эзэн:

	— Та хаашаа явж байгаа бадарчин вэ? гэж асуусанд, Баадай хэлсэн нь:

	 

	Би хаяанаас хаалга хүртэл яваа бадарч aa! 

	Халтар нохойноос болоод хана руу тэмтэрсэн бадарч aa! 

	Халуун цайнаас болоод хир хөлс минь цувсан бадарч аа! 

	 

	гэсэнд тэр айл их л ичингүйрэн сэтгэл зовсоор Баадайд дахин цай чанаж зочилж гэнэ.

	 


9. Алаг цоог ургац

	 

	Баадай тэндээс цааш явж нэг баян айлд хоноглох болов гэнэ. Тэр айл сүрхий нарийн айл байсан учир Баадай бадарчинд зориулан эцэнхий ямааны мах үйж, өөрсдөө тарган хонины мах чанаж гэнэ. Авгай нь хоолоо гаргаад нөхрийнхөө өмнө тарган мах таваглаад, Баадайн өмнө эцэнхий ямааны махыг тавьж гэнэ. Баадай түүнээс идэх хэцүү, байх хэцүү болж суутал гэрийн эзэн өөр юм ярьж тайтгаруулахаар шийдээд:

	— За бадарчин гуай явсан газар сонин юу байна? Замд чинь ногоо цагаа сайн юм уу? гэж асуусанд Баадай ийн хэлэв:

	— Зарим газар нь таны өмнөх шиг, зарим газраа миний өмнөх шиг алаг цоог юм даа! гэсэнд гэрийн эзэн ихэд ичингүйрэн хоолоо ч идэж чадсангүй дэмий л Баадайн өмнө өөрийнхөө тавагтайг тавьсанд Баадай тарган махыг нь цөмийг нь идэж дуусаад:

	— Бороо орохоор ургац нь жигдэрнэ биз дээ гэж хэлээд, тавагтай эцэнхий махыг нь буцаан өгч гэнэ.

	 


10. Дархан ноёнтой цэц булаалдсан нь

	 

	Баадай их замд орж явсаар үдийн халуун болоход ихэд ядарсан тул замын хажууд түүдэг гал ноцоогоод, хув хар тогоондоо ус дүүргэн цай буцалгаж суутал, ноёны жишүүл бололтой нэгэн хиа хүрч ирээд:

	— Ай муу бадарчин! Энэ замаар манай Дархан ноён морилж яваа тул бушуу зам зайл хө! гэсэнд Баадай:

	— Танай ноён хэр зэргийн дархан бэ? гэж асуусанд нөгөө хиа уур нь хүрсэн бололтой, 

	— Ямар ч байсан эзэн хаанаас Дархан цол шагнагдсан юм даа хө! Чи яах нь вэ? гэсэнд Баадай:

	— Танай ноён тийм дориун дархан юм бол түүгээр чинь муу хув хар тогоогоо хадуулъя даа! гэсэнд хиа уурлан:

	— Тэнэг минь олон үг донгосолгүй зам зайл! гэж зандарсанд Баадай:

	— Хөөе тэнэг ээ! Чамайг зайл гэж байна! гээд таягаараа замыг нүдсэнд, хиа тэсэлгүй уурлан:

	— За чи гайгүй ингээд л новширч бай! Ноёнд айлтгаад толгойг чинь авхуулна даа! гээд буцан харайлгасанд Баадай хойноос нь дуудан:

	— Хөөе! Танай тэр ноён чинь толгойгүй юм уу? Миний муу зантгар толгой таарахгүй биз дээ гэж айлтгаарай л даа! хэмээн хашхирсанд, хиа ихэд хилэгнэн ноёндоо очиж ховлож гэнэ. 

	Удсангүй ноёнтон нь бараа бологчдоо дагуулан хүрч ирэхэд Баадай зам дээр хөндлөн суугаад, том хар аягандаа цай дүүргэн ууж суусанд ноёнтон гайхан хараад:

	— Үүний аягыг нь хараач та минь ээ, худаг шиг! гэж доромжлон хэлсэнд Баадай:

	— Энэ ноёны худаг нь миний аяга шиг байгаа юм чинь, адуу нь ч гэсэн зурам шиг юм байдаг байх даа! гэсэнд ноён:

	— Энэ золигийн малгайг нь харав уу, дээвэр шиг! гэсэнд Баадай:

	— Дээвэр нь миний малгай шиг байгаа юм чинь ноёны өргөө нь бүр өөвөн юм байна л даа гэж Баадай хэнэггүй хэлсэнд ноёнтны уур нь буцлан:

	— Чи ер нь намайг хэн гэж бодож байна хө? гэж омогтой асуусанд Баадай:

	— Тэгвэл та намайг хэн гэж бодож байна? гэж асуусанд ноён:

	— Намайг ноён гэдэг юм! Чамайг зулбасга гэдэг юм! гэсэнд Баадай:

	— Танай хатан чинь над шиг том юмаар зулбачихдаг болохоор мөн ч ойгүй том амьтан байх нь ээ! гэж Баадай хариулсанд, албат нар нь инээд алдаж гэнэ. 

	Дархан ноён “Үүнтэй юм яривал ичгүүр болж мэднэ” гэж болгоомжлоод юу ч хэлэлгүй тойрон явж гэнэ.

	 


11. Хэтэрхий ерөөлч

	 

	Нэгэн өдөр Баадай нэг баян айл эсгийгээ хийж байхад нь хүрч очсонд, баян эзэн нь эсгийгээ гарган сунгаж байснаа Баадайгаас нэгэн сайхан ерөөл хэлэхийг хүссэнд Баадай ийн ерөөв. 

	 

	“Зулсан ноос нь зулай цагаан мяндас болж

	Зураг болсон эзэн нь Зонхов бурхан болж

	Зуун насандаа залуу гэгдэж

	Зуны цэцэг шиг сайхан гэгдэж

	Зургаан хүүхэдтэй эхнэр аваад

	Жаран жил жаргаж

	Наян жил наргих болтугай” 

	 

	гэж ерөөсөнд баян эзэн ихэд баярласан боловч

	— Чи намайг хэтэрхий товойлгон магтсан болохоор надад таалагдсангүй. Ийм учраас их шан өгөхөө байгаад үүнийг чамд өгье! гэж нэгэн сохор зоос гарган, солгой гараараа шидэж өгсөнд Баадай ийн ерөөв, 

	 

	Солгой гар нь олгой болж

	Сохор зоос нь түм хүрээд

	Зулсан ноос нь зум болж

	Зуны хөгцөд нэвт идэгдэж

	Явган нүүж нүцгэн жаргаад

	Ямаа сааж яс зооглох болтугай” 

	 

	гэж ерөөсөнд баян эзэн:

	— Чи намайг басамжлан хэт муугаар ерөөв! хэмээн Баадайг эсгий хийж байгаа газраасаа хөөсөнд: 

	 

	Баадай бадарчин ерөөлөө! 

	Баян эзэн нь уурлалаа! 

	Байгаа нь баярлана байх! 

	Байхгүй нь гомдох байх! 

	Ба! Ба! Би! Би! Сайхан даа! 

	Баларсан ч юм боллоо доо… 

	 

	гэж дуулсаар явсанд эсгий дээр байсан олон хүмүүс инээлдэн үлдэж гэнэ.

	 


12. Хоолон дээрээ хөглөсөн нь

	 

	Баадай тэндээсээ цааш явсаар орой бүрий болсон хойно нэгэн айлд хоноглохоор очсонд тэр айл зөвхөн хоёр биедээ тааруулан хоолоо чанасан учир Баадайг аль болохоор гэрээсээ түргэн явуулаад хоолоо гаргаж идэхийг бодсон тул хоолоо гаргалгүй удтал чанаж гэнэ. Баадай тэгэхээс тэгэх гэсэн байдалтай хоолыг нь хүлээж гэнэ. Гэрийн эзэн тун ч арга ядахдаа:

	— Бадарчин гуай замд чинь айл алга уу? гэж асуунгаа,

	— Манай хойд айл суугаа байх аа? гэж авгайгаасаа асуусанд авгай нь:

	— Нохой хуцах нь дуулдаж байна. Суугаа байх аа, гэж хэлсэнд Баадай:

	— Ашгүй дээ маргааш тэр айлд чинь хоног таарах юм байна! гэсэнд гэрийн эзэн “Энэ ер нь явах царайгүй дэг ээ, яая даа!” гэж бодохдоо дэмий л

	— Танай нутаг хаа гэгчид байна даа? гэж асуусанд Баадай ийн хэлжээ, 

	— Намайг байхад Үйхэд байсан, дараа нь Оргиход буусан гэнэ лээ. Одоо ч Ширгэхэд өвөлжиж байгаа биз ээ! гээд тогоо руу нь өнгийсөнд айлын авгай ичингүйрч, ширгэж байгаа тогоотой хоолоо гаргаxад яг хоёр мөч мах байсан тул арга буюу Баадайн өмнө тавьж гэнэ. Баадай түүнийг нь аваад, 

	— Дулаахан өвөлжих ч сайхан даа! гэж хэлээд цөмийг нь цохиж орхиод, тавгийг нь буцаасанд айлын эзэн таваг руугаа хараад:

	— Мөн хөглөв өө! гэсэнд Баадай:

	— Зүгээр! Зүгээр! Энэ дүнгийн юмыг аль тэр гэх вэ? Сайхан нойрсоорой! гэж хэлээд яваад өгч гэнэ ээ.

	 


13. Бурханд өргөхөө мартсан нь

	 

	Баадай тэндээс бас нэгэн айлд очсонд тэр айл хонтой шагай чөмөг чанаж өгч гэнэ. Баадай өөрийн нь дуртай мах чанаж өгсөнд баярлан хомхойрон идэж эхэлтэл, бүхэл мах шүдэнд нь тээглэгдээд, хахаж сүйд болохдоо бурхны өмнө эвхрэн унаж гэнэ. Баадайг арай гэж нулимсаа асгаруулан босож ирэхэд нь гэрийн эзэн:

	— Бадарчин гуай, Та яаж байна? гэж асуусанд Баадай ийн хэлэв. 

	— Би танай бурханд хишиг өгөхөө мартаж орхиж л дээ. Тэгээд “Буян болог” гэж ганц маань уншлаа! гэж хэлсэнд гэрийн эзэн:

	— Ум аа хум. Ариун болтугай! гэж гэнэ.

	 


14. Үлгэр ярьсан нь

	 

	Баадай нэг өдөр замын гудас тохиолдсон нэг айлд хоног тааруулан сайтар амарч унтахаар шийдээд тэр айлд очсонд, тэр айл Баадайг “Үлгэр ярьж өгвөл унтуулна, эс яривал хөөж явуулна” гэж болзол тулгасанд Баадай “Шөнийн турш сайхан үлгэр ярина” гэж амлаад тэр айлд хоол цай чануулж тухлан сууж гэнэ. Үдэш болсонд тэр айлын хүмүүс:

	— Бадарчин гуай та үлгэрээ эхлэхгүй юу? гэсэнд Баадай:

	— Орондоо ороод эхэлье гэж гэнэ. 

	Үлгэр сонсохын тулд Баадайд сайхан ор засаж өгөөд, өөрсдөө орондоо орцгоон хэвтэж гэнэ. Тэгээд, 

	— За одоо үлгэрээ эхлэгтүн! гэж гуйсанд Баадай ийн өгүүлрүүн:

	— Урьд би цагийн сайхан, зуны дэлгэрт зандан зуугийн замаар занхаг зунхаг гээд л алхаж явлаа гэхэд, 

	— За тэгээд! гэх сонстоход, 

	— Замын хажуугаар зандан ч ургасан байх юм, замбага ч ургасан байх юм. Замбуу тив гэдэг мөн ч сайхан даа... гээд дуугай болоход нь:

	— За цааш нь! гээд шохоорхон асуусанд Баадай:

	— Залуу байхад мөн ч томоогүй байж дээ! Замаар явахгүй заавал зандан модны төгөл дундуур явдаг байж билээ! гээд бас л дуугүй болоход нь:

	— Тэгээд цааш нь! гэхэд, 

	— Цаашаа яваад л байлаа... яваад л байлаа! гэхэд,

	— За тэгээд юу болов оо? гэхэд, 

	— Замын хажууд нэг гозойсон шар юм гараад ирлээ шүү! гээд таг дуугүй болж гэнэ. 

	— За тэгээд тэр чинь юу вэ? гэхэд Баадай:

	— За! За! Юу байх вэ. Зурам л байхгүй юу! Тэгээд нүх рүүгээ ороо л биз. Зуны шөнө богино гэдгийг эс мэдэх биш! Унтацгаа! гэж хэлээд Баадай хурхирч гарч гэнэ.

	 


15. Хоолоо хийсэн нь

	 

	Нар жаргаж орой болсон хойно Баадай нэг айлд хоноглохоор очтол, тэр айл хоолоо идчихсэн болохоор дахин хоол хийхээс төвөгшөөсөн үү эсвэл хоолоо харамласан юм уу, 

	— Манайх хоолоо хийгээд идчихсэн дээ, бадарчны морь хожимдож дээ! Одоо хоосон хонох болно доо! гэсэнд Баадай ийн хэлрүүн:

	— Танайх хоолоо идэж дууссан бол одоо манайх хоолоо хийнэ ээ гээд хавчиг үүргээ оруулан гаднаас шар хомоол авчран, гэрийнх нь баруун талд гурван чулуу тулаад гал ноцоож эхэлтэл айлын эхнэр сандран тэвдэж:

	— Бадарчин гуай та манай гэрт битгий голомт нээж үзээч ээ! Би хоол хийж өгье! гэж гуйсанд Баадай:

	— Намайг орж ирүүт л ингэж хэлсэн бол зөв байсан юм гэжээ.

	 


16. Ноёнтой ярилцсан нь

	 

	Баадай үүр цүүрээр гараад өргөн замаар шогшуулж явтал өглөө нар тусах үед голын зах дээр бөмбөгөр цагаан өргөө харагдсанд, тэнд өглөөний цай уухаар очтол гэрийн гадаа нохой ч үгүй, мал ч үгүй тайван байсанд, сэмхэн гэрт орвол ямар нэгэн ноён язгууртан хүнийх бололтой олбог, түшлэг, ширээ тавилга болсон айл байх бөгөөд гэрийн баруун хаяанд нэг тарган эр явган суугаад зайдас шарж байхыг хараад Баадай шууд олбог түшлэг дээр нь очиж суугаад, 

	— Алив хө. Зарц бос! Цай хий! гэж өндөр дуугаар хэлсэнд нөгөө хүн ихэд сэжиглэн хараад, 

	— Чи доодхыгоо юу гэж бодож байна? хэмээн олбог түшлэгээ заасанд Баадай:

	 

	Хөдөө байхад аа 

	Хөгшин хонины ноос 

	Хөх хотод ороод цэмбэ болсон юм

	Оёж зүүгээд олбог болжээ 

	 

	гэсэнд нөгөө түшмэл нь:

	— Чи өмнөхийгөө юу гэж бодож байна? гэж ширээгээ заан асуусанд Баадай:

	 

	Ууланд байхдаа ургаа мод

	Унагасан хойноо дүнз

	Зүсээд ирэхээр банз

	Зүйж наагаад ширээ болсон юм 

	 

	гэсэнд түшмэл бүр уур нь хүрч:

	— Чи хажуудахыгаа юу гэж бодож байна хө? гэж отог жинст малгайгаа заасанд Баадай:

	 

	Тонжоо хотынхонд бол

	Тоож хэрэглэдэггүй

	Тогосын хар өд

	Албат олонд бол

	Адгийн муу зовлон

	Арчаагүй ноёнд бол

	Алаг чулуун цахиур гэдэг юм 

	 

	гэсэнд түшмэл ихэд уурлан хилэгнэж, 

	 

	Эзэн ноёны суудал дээр дур мэдэн сууж

	Элдэв үгээр доромжилсон

	Энэ муу бэртэгчин Бадарчныг

	Эрүү толгойг нь салтал шаахайдаад өгье. 

	 

	Хүүе! Зарц! Банз, шаахай оруулаад ир! гэж хашхирсанд Баадай ийн хэлэв. 

	 

	— Ялихгүй юмнаас муу зодоон гарах нь

	Миний хоёр модыг хамт оруулаад ирээрэй

	 

	Ноён хүн байтлаа хэргэм ямбаа орхиод

	Нохой суудлаар явган суугаад

	Цаваг доогуур зайдас мэрж суудаг нь

	Засгийн ёсонд нийцэхгүй тул

	Задартал нь нүдэж орхиод

	Заргалдъя байз хө! 

	 

	гэсэнд, ноёнтон нэгэнт ёс зөрчсөн буруугаа мэдээд “Сүүлд нь яршиг болно” гэж санахдаа Баадайд тал засан “Сайн эр” гэж нэрлээд, идээ будаа, архи дарс тавьж зочлон өглөөнийхөө зоогийг ёсоор нь зооглож гэнэ.

	 


17. Хүү харсан нь

	 

	Баадай зуны нэг сайхан өдөр зуслангийн айлуудаар хэсэн явж байгаад нэг айлд орсонд айлын авгай хүүхдээ хөхүүлж сууснаа Баадайг хараад:

	— Баадай гуай! Та энэ хүүхдийг хараад байж байгаарай! Би үнээгээ саагаад ирье гээд хувингаа барьсаар гарч гэнэ. Удсангүй бие биеийгээ танихгүй хоёр амьтан нэг нэгийгээ ширтэн суутал Баадайн харцнаас айсан жаал хүү бархирч гарч гэнэ. Гаднаас нөгөө айлын авгай хувингаа барин орж ирээд:

	— Та хүүг уйлахад юунд эс аргадав! гэж хэлсэнд Баадай:

	— Би чиний хэлснээр өмнөөс нь хараад л байлаа. Гэтэл ашгүй уйлж гарлаа шүү гэсэнд авгай хүүгээ аргадаж дуугүй болгоод:

	— Одоо хүүг уйлбал та авдаг юм шүү, би үнээгээ сааж дуусгая! гээд бас л гарч явж гэнэ. Удсангүй хүү нь бас л уйлж гэнэ. Тэгэхлээр нь Баадай хүүг нь тэврэн гарч үүрэг дээрээ суулган бөхлөөд үүрсээр алсын замд гарч гэнэ. Гэтэл хүүгийн эх ихэд сандран хойноос нь гүйж ирээд:

	— Баадай гуай, Та юу болж байгаа чинь энэ вэ? гэсэнд, 

	— Чи хүү уйлбал аваарай гэсэн шүү дээ! Тэгээд ашгүй уйлахаар нь хүүтэй боллоо гэж бодоод аваад явж байна. Эртхэн нэг айлд очиж хүүдээ юм уулгая гэсэнд тэр авгай Баадайгаас хүүгээ салган авч гэртээ урин цай хоол чанаж өгч явуулсан гэдэг.

	 


18. Ном хэлэлцсэн нь

	 

	Баадай угаасаа шашны номд үнэнч боловч даанч ном мэддэггүй нь харамсалтай ажээ. Гэвч “Шинэ жилийн гүйдэр2 хуралцаж, хэдэн ширхэг ул боов олж авъя” гэж бодоод нэг хийдэд хүрэлцэн очоод, орхимж нөмрөн дуганд явж орвол гэсгүй3 лам нь түүнийг бусад санваартны адил гүйдэр хуралдахыг зөвшөөрөн мөрний адагт, олон банди нартай хамт суулгахаар суудал зааж өгсөнд Баадай ийн хэлэв. 

	— Эрхэм гэсгүй минь ээ! Би уг нь цанидын4 ном үзсэн хүн юм сан. Намайг тохирох зиндаанд оруулж өгнө үү? гэж гуйсанд гэсгүй:

	— Тийм бол чи ловон ламын шүүлэгт орсугай! гэж тушааж гэнэ. Баадайн аз болоход тэр Ловон лам нь монгол хэл мэддэггүй төвөд хүн байсан юм санж. 

	Ловон ламын өмнө очоод Баадай:

	— Таван ширхэг боов авна шүү гэж хэлээд таван хуруугаа сарвайлган дохисонд Ловон лам түүнийг нь “Таван хэлээр ном хаялцъя гэж байна” гэж ойлгоод, хариуд нь зөвхөн хоёр хуруугаа гозойлгон “Хоёр хэлээр хаялцъя” гэсэн дохио өгсөнд Баадай:

	— Үгүй! Үгүй! Шөнийн турш нойргүй суугаад, хоёрхон ширхэг боов авна гэсэн чинь юу гэсэн үг вэ! Минийхээр бол арван боов юм уу, нэг тэвэр боов авна гэж хэлээд, арван хуруугаа гозойлгон үзүүлээд, хоёр гараараа тэвэр дүүрэн тэмдэг үзүүлэн дугуйруулан эргүүлсэнд өнөөх ловон лам “Хараач тэр! Их номтой лам байх нь байна шүү! Арван хэлээр ном хаялцаад нэг бүтэн өдөр ярилцъя гэж байна” хэмээн ойлгоод, “Би яасан ч барахгүй юм байна” гэж сандрахдаа гэсгүйгээ дуудан ирүүлж, 

	— Энэ лам их номтой том лам юм байна. Дээд зиндаанд суулга! гэж тушаасан гэнэ. Баадай тэр ёсоор их гэвшийн суудалд сууж гэнэ. Гэтэл лам нар ирж Баадайд мөргөөд:

	— Та хаанахын гэвш вэ? гэж асуухад, 

	— Би Баруун зуугийн Баадай бандид гэдэг байна хэмээн хэлсэнд олон лам нар айн биширч таг дуугүй болсонд Баадай мэддэг хэдэн маанийн үсгээ уншиж байгаад ёстой хэдэн тэвэр боов аваад үүрээр алга болж өгчээ.

	 


19. Хэнгэрэг хэн хагалав

	 

	Баадай бас нэг дуганд маани хуралцах болж гэнэ. Баадай хэнгэргийн ёроолд суун хэнгэрэг цохиж, их л идэвхтэй оролцож байтал боов, цав, манж зэргийг хуврагийн ёсоор хүртэх болсонд, хажууд байсан банди нь Баадайн боовыг булаагаад идчихэж гэнэ. 

	Тэгэхлээр нь Баадай тэр бандийн хэнгэргийг хага цохиж орхив. Тэр банди нь Баадайгаас ,

	— Хэнгэрэг хагалагчийн нэр хэн билээ? гэсэнд Баадай:

	— Миний нэрийг “Би ноднин” гэж хэлээд хурлаа орхин гараад явж гэнэ. Хэнгэрэг дуугарахаа больсныг гэсгүй лам нь мэдээд өнөөх бандиас:

	— Хэнгэрэг хэн хагалав? гэж асуусанд өнөөх банди:

	— Би ноднин хагалсан юм гэсэнд, 

	— Саяхан дуугарч байсан хэнгэргийг хагалж орхиод бас ноднин хагалсан гэнэ ээ хө! гээд гэсгүй лам өнөөх бандийг загнаж гэнэ.

	 


20. Ганц домбо ус

	 

	Нэг лам Баадайд ганц домбо өгөөд:

	— Чи надад ердөө гав ганцхан домбо ус авчирч тус бол хө! Би цай чанаж ууя! гэж гуйсанд домбыг нь аваад тэр чигтээ айл хэссээр яваад маргааш нь домбыг нь хоосон барьсаар хүрч ирсэнд нөгөө лам нь:

	— Баадай минь юу болов оо? Өдий болтол ус байдаггүй гэж үү? гэсэнд Баадай ийн хариулжээ. 

	— Энэ дэлхий дээр чиний энэ домбонд яг таарах гав ганцхан домбо ус нэг ч үгүй юм байна. Би өчигдрөөс хойш өчнөөн төчнөөн булаг дээр очиж, нэг домбыг авахад бас цаана нь ус үлдсэн тул нэг домбо ус олж эс чадав гэж гэнэ.

	 


21. Гутал шүтээн болсон нь

	 

	Зуны халуун цаг байсан тул Баадай халууцан ядарсан ажээ. Гэтэл түүний замд нэгэн жижиг мөргөлийн дацан байсанд мөргөх далимаар орж сэрүүцэхээр шийдээд Баадай тэр дуганд орвол тахилч лам нь түр гадагш гарсан учир эзгүй байж гэнэ. 

	Тэгэхэд нь Баадай “Намайг хулгайч орж ирэв хэмээн эндүүрэх магадгүй” гэж болгоомжлон буцаад гарах гэтэл гаднаас тахилч лам ирж яваа бололтой хөлийн чимээ гарсанд, Баадай сандрахдаа том бурхны нь араар орж нуугдав гэнэ. Тахилч лам бурхандаа зул өргөж эхлэх энэ үед Баадай арга буюу найтаалгасанд тахилч лам “Бурхан минь амь оров” хэмээн эндүүрч:

	— Бурхан минь өршөө! гэж залбиран хашхирсанд Баадай:

	— Будаатай цай гэж дуугарав. Тахилч лам гүйн гарч будаатай цай авчран ширээн дээр тавиад:

	— Амилсан бурхан минь юу зооглох сон бол? гэсэнд Баадай:

	— Мах! гэж дуугарав. Тахилч лам, гонир лам хоёр нь уралдан харайсаар хонины ууц авчран бурхны өмнө тавьж, бас хөнөг дүүрэн айраг өргөн бариад:

	— Амилсан бурхан минь өршөө хэмээн мөргөхөд нь Баадай:

	— За боллоо явцгаа! гэж гэнэ. Өнөө хоёр нь залбирсаар гарч явсан хойгуур Баадай дацангийн үүдийг дотроос нь түгжээд цай, мах, айраг зэргийг цадтал идээд тэндээ тавтай унтаж амрав гэнэ. 

	Маргааш өглөө нь эрт дацангаас гарч явахдаа мань Баадай гутлаа мартаад явчихжээ. 

	Удсангүй гонир, тахилч лам хоёр нь ирээд “Амилсан бурхан минь гутлаа орхиод явжээ” гэж үзээд Баадайн гутлыг шүтээний голд тавин хүндэт шүтээн болгов гэнэ ээ.

	 


22. Хурмастын хулагч гүү барьсан нь

	 

	Нэгэн өдөр Баадайн зам дээр нэг үхсэн адууны сэг байхыг үзээд “Хэрэг болж магадгүй” гээд түүний сүүлийг тайран авч, үүрэгтээ хийгээд цааш явж гэнэ. Гэтэл хэсэг баячууд овоо тахиж байгаа дээр хүрч очвол тэдгээр хүмүүс “Хурмаст тэнгэрийн хулагч гүү гэж байдаг эсэх тухай” маргалдан зарим нь “Манай энд байдаг” гэхэд, зарим нь “Огт байхгүй” гэж зүтгэж байна гэнэ. 

	Баадай түүнийг сонсоод гайхсаар цааш явж байтал нэг жороо морь унасан баян хүн гол уруудан айсуйг хараад, нөгөө адууныхаа сүүлийг олсоор оосорлон хонгил модны ёроол доогуур оруулан, модны үндэснээс бөхөлж уяад, хагасыг нь шороогоор булж янзлан, сүүлний үзүүрээс угзран чангаах байдал үзүүлэн оролдож байтал нөгөө жороо морьт баян хүн хүрч ирээд:

	— За бадарчин, чи юу хийж байна? гэж асуусанд Баадай:

	— Би сая “Хурмастын хулагч гүү”˗г энэ модны доор унтаж байхаар нь энэ олсоор бугуйлдаад авсан чинь нүх рүүгээ шургаад орчихдог байна шүү. Одоо сүүл нь цухуйж байна. Та туслаарай! гэсэнд нөгөө жороо морьтой баян:

	— За тэгнэ ээ тэр! Бид нар сая овоо тахисан учир хурмаст тэнгэр хишгээ хайрлаж байгаа нь энэ дээ! гээд сүүлнээс нь чангаалцсанд газар бамбалзаж хөдөлж байхыг ажиглаад шунаг сэтгэл төрөхдөө “Бадарчныг явуулчхаад ганцаараа ухаж авбал сайхан морьтой болдог хэрэг” гэж шийдээд, 

	— За чи миний морийг унаад яв! Энэ гүвээний цаана манайх бий! Тэндээс олон хүн дуудан авчир! Би ингээд бариад сууж байя! гэж гэнэ. Баадай баяны жороо морийг унаад хэнд ч хэлсэнгүй, тэр чигтээ цаашаа явж алга болжээ. Өнөөх шунахай баян хэсэг хүлээгээд газрыг ухаж үзвэл олс, хатсан сүүл хоёроос өөр юу ч гарсангүй гэнэ.

	 


23. Айраг дээжилсэн нь

	 

	Баадай бадарчин нэг удаа гүү барьсан айлд очвол айлын эзэн сайхан тос даасан шар айраг зооглож суусан мөртөө Баадайд усаар хярамласан айраг хийж өгсөнд, Баадай айргийг хоёр гардан аваад айраг дээжлэх уншлагын аялгуугаар хэлсэн нь:

	 

	Цэхэр нүдэн цээлэн буу! 

	Чонон нүдэн чодлоон буу! 

	Усан хүрээ Баадай буу! 

	Уухын түрүүч өршөөн буу! 

	Ум аа хум! 

	 

	гэсэнд айлын эзэн санаа зовохдоо өөрийнхөө баруун гарын сайн айргаас нэг хулыг хийж Баадайд барьсанд Баадай дахин ингэж уншив гэнэ. 

	 

	Тосон нүдэн тодлоон буу! 

	Тойроод гарсан ороолон буу! 

	Баруун гарын нандин буу! 

	Баадайн амсах заяан буу! 

	Ум аа хум! 

	 

	гэсэнд айлын эзэн “Сайхан ерөөв” гэж бодоод 

	— Тэр бэлэг бат сайхан оршин болтугай! гэж гэнэ ээ.

	 


24. Ном хаялцсан нь

	 

	Баадай нэг өдөр хийдийн их гэвш ламынд орсонд тэр лам:

	— Чи миний бурхнаас адис ав хө! гэж захиран хэлсэнд Баадай:

	— Би шавар бурхнаас байтугай шиврон ламаас адис аваагүй толгой! гэж гэнэ. Тэгэхлээр нь нөгөө гэвш лам нь, 

	— За тэгвэл хоёулаа ном хэлэлцье гэсэнд Баадай:

	— Би гэцэл лам байтугай, гэгээн ламтай ном хаялцаж явсан толгой! гэсэнд нөгөө гэвш ламын эгдүү нь буцлан:

	— За чи тийм сүрхий юм бол бурхны орон хаа байдгийг хэлээд орхи! гэсэнд Баадай ийн хэлжээ: 

	 

	Сүмийн хонгил

	Сүүдэртэй гүнгэрваа

	Хадны агуй

	Хагархай хүрдэнд 

	 

	бурхан орогнодог юм гэсэнд лам ихэд уурлан:

	— Ер нь чи бурхан гэдгийг юу гэж бодож байна? гэсэнд Баадай:

	 

	Будгаар ялгасан будмал

	Шавраар шавсан шавмал

	Гуулиар цутгасан гулдмай

	Гурилаар наасан шалдмай

	Мах иддэггүй Майдарын дүр

	Мал мэддэггүй Чойжингийн зураг

	Худалч ламын шүтээн

	Хуурмаг хүний сахиусыг

	Бурхан гэдэг юм аа 

	 

	гэсэнд гэвш лам “Бурхан сахиусыг доромжлов” хэмээн байж ядан уурлахдаа:

	— Пөөх чи чинь бүр чаралба болчихсон хүн юм аа, хойд насандаа арван гурван тамд унах болтугай! Бурхан минь! Намайг өршөө! гэж наманчилсанд Баадай тэр ламд хэлсэн нь:

	— Пөөх гэвш минь, тэгвэл та амьдаараа бурхан болчихсон болохоор шилэн гүнгэрвааны цаана гучин жил ширгэж суух болсон толгой юм байна даа гэж хэлсэн гэнэ ээ.

	 


25. Дэгжин ламыг чадсан нь

	 

	Баадай худаг дээр очин цай чанан, усаар толгойгоо угаан сэрүүцэн байтал, нэг дэгжин лам салхинд гарч зугаацах  замдаа Баадайг хараад сонин юм яриулахаар дэргэд нь очиж гэнэ. 

	Тэр лам шив шинэхэн шанам малгайгаа өмсөж, шилэн саравчаа зүүгээд, үнэт болор эрихээ барин, их л хээнцэр хувцасласан байв гэнэ. Тэр лам Баадайг хараад:

	— За Баадай, чи хүнийг их чаддаг хүн гэнэ билээ. Намайг нэг чадаад орхи! гэж гэнэ. Тэгэхлээр нь Баадай толгой руугаа нэг шанага ус цутгаад ийн хэлжээ. 

	— Иш ламтан минь, тантай тэгэлцэх нь байтугай цаана чинь тэнгэрт түймэр асаад аргаа ядахдаа толгойгоо норгож сууна! Харахгүй юу та! Тэр дээр... ! гээд тэнгэр өөд заасанд лам:

	— Аль вэ, тэр чинь? гээд дээшээ хартал шив шинэхэн шанам малгай нь худаг руу уначхаж гэнэ. Лам “Хайран малгай” гээд худаг руу тонгойтол, шилэн саравч нь чулуун дээр унаад хагарчхаж гэнэ. Лам сандрахдаа “Энэ ороолонгоос боллоо” гээд болор эрихээрээ Баадайг ороолгоод автал эрх нь хөврөөд сайрын чулуугаар нэг болж гэнэ. 

	Тэгэхлээр нь Баадай ийн хэлжээ:

	— Эрхэм ламтан, танд одоо болох сон болов уу? гэсэнд лам:

	— Муухай чадагдлаа даа! Чамайг уу? гэсээр харамсан харамсан явж гэнэ.

	 


26. Их мацгийн өдөр

	 

	Баадай хийдийн ойролцоо хөдөөлсөн нэг ламынд очсонд, тэр лам их нарийн лам байсан учир Баадайд, 

	— Өнөөдөр чинь бурхан багшийн таалал төгссөн өдөр учраас хилэнцтэй хоол иддэггүй юм. Ингэхлээр Баадай минь надтай адилхан мацаг барьж хоосон хонох л болно доо! гэж хэлсэнд Баадай:

	— Бурханы мацгийн өдөр5 аль уржигдар өнгөрсөн биш бил үү? гэсэнд лам:

	— Би бурханд үлэмж сүсэгтэй учир мацгийн өдрийг хоёроос гурван хоног үргэлжлүүлдэг юм гэж лам ярьсанд, Баадай үүргээ оруулж ирээд дотроос нь өөхтэй мах гаргаад:

	— Өнөөдөр чинь манай аавын төрсөн өдөр учраас харин би ч цадталаа идэх учиртай юм гээд махаа хөшиглөн идэж эхлэхэд өнөөх лам тооно өөдөө хараад, 

	— За одоо ч нар шингэх боллоо, мацгаа тайлъя даа гээд босоход нь Баадай:

	— За би ч махаа идэж дууслаа, одоо мацгаа ч барья даа! гээд л махаа боож, үүрэгтээ хийгээд унтаад өгч гэнэ. 

	Тэгэхэд нь өнөөх лам “Хэрэггүй ч юм болов уу даа!” гээд амаа барьсан юм санжээ.

	 


27. Ийм л сонинтой доо! 

	 

	Баадай нэг өдөр нэгэн баян айл харагдахаар нь “Очиж хоол олж иддэг хэрэг” гээд гадаа нь очсонд тэр айл нохойгоо хорьж өгсөнгүй удтал хүлээлгэсэнд Баадай сэмхэн гэтэж тотгоор нь шагайж харвал тэднийх хоолоо идэж байж гэнэ. Охин нь үүдэн талдаа суугаад гургалдай идэж, авгай нь тулганыхаа захад суугаад хонины сүүл зулгааж, нөхөр нь хоймроо суугаад ходоод идэж байна гэнэ. 

	Баадай түүнийг үзээд “Одоо ч яг л хоолон дээр нь орж явчихдаг хэрэг” гэж шийдээд дуу чимээ өгсөөр нэлээд харж байгаад гэрт нь ортол, авгай нь идэж байсан сүүлээ өвөртөлчхөж гэнэ. Охин нь гургалдайгаа ханцуйлчхаж гэнэ. Хар хүн нь ходоодоо хормой доогуураа хийж нуугаад ямар ч хоол идээгүй мэт дүмбийж сууцгааж гэнэ. 

	Тэгээд хар хүн нь Баадайгаас:

	— За Бадарч гуай! Зам зуур сонин юу байна даа? гэж асуусанд Баадай ийн хэлэв. 

	— Сонин ч юмгүй дээ! Харин би сая танай руу ирэх замдаа энэ охины ханцуйд байгаа гургалдай шиг бүдүүн могой дайралдахаар нь, тэр авгайн өвөрт байгаа сүүл шиг чулуугаар цохиод орхисон чинь, таны хормой доогуур байгаа ходоод шиг бяц бяц үсэрдэг байна шүү! гэсэнд охин нь:

	— Пөөх! гээд гургалдайгаа гаргаад шидэж орхиж. Авгай нь бас

	— Бүү үзэгд! гээд сүүлээ дээр нь шидэж орхив гэнэ. 

	Сүүлд нь хар хүн нь сандрахдаа хормой доороосоо хагарсан ходоод гарган шидэв гэнэ. Тэгэхэд Баадай:

	— Ийм л сонинтой доо гэсэнд тэр айлынхан ичиж зовох зэрэгцэн байж Баадайд дахин хоол чанаж өгөөд явуулах түүс болж гэнэ.

	 


28. Багшдаа мөргөсөн нь

	 

	Баадай Баруун зууд очоод багш ламдаа бараалхан хэд хоноод явах болсонд арга буюу багшдаа мөргөх болж гэнэ ээ. 

	Багш лам нь Баадайг сайн лам болохыг ерөөгөөд, 

	— За чи хойд насандаа бурханд залбирч яваарай гэж хэлсэнд Баадай: 

	— Багш минь, би танд тун их баярлалаа, яагаад гэвэл би залбирал хийхэд тун тэвчээргүй төрсөн хүн байгаа юм. Ингэхлээр энэ насандаа залбирахгүй, хойд насандаа залбирах болсонд л ингэж баярлав гэсэнд багш нь:

	— Хаанаас даа! Чамайг хойд насандаа сайн заяанд төрөхийн тулд энэ насандаа бурханд сайн залбирч байгаарай гэж байна шүү дээ! гэхэд Баадай ийн хэлжээ, 

	— Өө тэгвэл намайг нэг лам мэргэлж үзээд чи хойд насандаа хорхой болж төрөх юм байна гэж айлдсан юм. Ингэхлээр би хорхой болж төрөхийн тулд залбирч төвөг болоод яах вэ! гэсэнд багш нь юу ч эс хэлэв гэнэ.

	 


29. Гэрлэсэн нь

	 

	Баадай харь хошууны нэг отогт хэдэн сар болсны дараа гэрлэх болж гэнэ. Түүний танилууд нь Баадайд гэр барьж өгөөд, хурим зарлан нэг авгайтай гэрлүүлж гэнэ. Баадай гэрлэснийхээ маргааш нөгөө эхнэртээ хэлэхдээ:

	— За одоо би нэгэнт гэрлэсэн хойно чи явж үзнэ үү дээ! гэж гэнэ. Тэгэхээр нь эхнэр нь:

	— Баадай минь юу болж байгаа чинь энэ вэ? гэж асуусанд, 

	— Би чинь нутагтаа авгайтай хүн байхгүй юу? Харин гэрлэж амжаагүй байсан юм! гэж гэнэ.

	 


30. Чи яагаад сөрсөнгүй вэ? 

	 

	Баадайн авгай тун их зөрүүд хүн байж гэнэ. Нэг өдөр авгай нь голын цаана гарч айлд очихоор явахад нь Баадай хойноос нь: 

	— Хөөе! Гүүрээр гараарай! гэж хашхирсанд авгайн зөрүүд нь хөдлөөд голоор гатлах гэж яваад хөл алдаж, усанд хөвж гэнэ. Тэгэхэд нь Баадай:

	— Хөөе чи! Уруудаарай! гэж хашхираад, уйлсаар гол өгсөн гүйж явахад нь хүмүүс хараад, 

	— Та юунд гол өгсөнө вэ? Уруудаач! гэсэнд Баадай:

	— Манай авгайн зөрүүдийг эс мэдэх биш! Би сая уруудаарай! гэсэн юм. Тэр одоо өгсөөд ирэх ёстой юм гэж гэнэ. Тэгээд авгайг нь хүмүүс уснаас гаргаж сэхээсэн хойно Баадай ийн асуужээ. 

	— Чи миний үгийг сөргөдөг мөртөө усыг яагаад сөргөж чадсангүй вэ? гэж асуусан гэнэ.

	 


31. Авгайдаа захисан нь

	 

	Баадай авгайгаа төрхөмд нь буцаах болж гэнэ. Тэгээд авгайгаа хүргэж өгөхөөр явахдаа:

	— За чи намайг дахиад гэрлэх үед миний авгай болдог юм шүү? гэж хэлсэнд авгай нь:

	— Тэгвэл чи намайг хүргэж өгөхийн хэрэг юу байна? гэсэнд, 

	— Би чинь эр хүн шүү дээ Ингэхлээр бас авгай авсан удаатай байхад, бас салсан удаатай байх нь дээр байхгүй юу даа гэсэн гэнэ.

	 


32. Харамч айлыг чадсан нь

	 

	Хоёр бадарчин явж байтал нэг айл тааралдсанд тэднийд орвол, тэр айл саяхан хонь төхөөрсөн бололтой шинэхэн мах өлгөөтэй байсны дээр тогоон дээр өвчүү, гургалдай зэрэг амттай сайхан мах чанаж байжээ. 

	Мань хоёр бадарчин тэднийхийг хоолоо гаргахыг нь хүлээж хэчнээн суувч тэр айл хоолоо гаргасангүй. Харин эргэнэг доогуураа тогоотой нь тавиад, хар хүн нь хэвтээд хурхираад өгч гэнэ. Тэгэхлээр нь хоёр бадарчин хоорондоо хэрэлдэж гарчээ. 

	— Нартай ирсэн нармигар тархи! гэхэд, 

	— Намайг дагасан нурнигар тархи! гэвэл, 

	— Хоосон хоносон хожгор золиг! гэвэл,

	— Хоёр тийшээ болсон чигъяа тархи! гэх зэргээр хэрэлдсэнд, айлын авгай “Аятайхан шалтаг гарлаа” гэж баярлаад:

	— Хоёр бадарчин минь манайхаас гарч хэрэлдээрэй! гэж хөөсөнд, тэр хоёр нь бүр чи би дээ тулаад нэг нь, 

	— Авгай минь нохойгоо хорьж аль. Би явлаа! гээд гарсанд айлын авгай ч гарч гэнэ. Тэгээд гэрийн хаяанд үүргээ бөхлөх дүр үзүүлэн зогсоод гэрт гадаа хоёроос бас л хэрэлдэж гарч гэнэ. Гэр доторх нь

	— Хаа байгаа нь үл олдох тархи гэсэнд Баадай:

	— Хар тогоонд халив болсон чигъяа тархи гэхэд, 

	— Шазав татав чигъяа тархи гэхэд Баадай:

	— Хүйтэн усанд булхаж баймаар золиг гэсэнд, 

	— Энгэр газар хэвтсэн ч эс багтсан чигъяа тархи гэхэд, 

	— Эвдэн бусган хаямаар чигъяа тархи гэх зэргээр хэрэлдэх энэ хооронд гэр доторх бадарчин тогоотой хоолыг нь янзлан боож өвөртөлж амжаад, гэрээс гарч ирэхдээ, 

	— Тархийг чинь хага цохиод, таргийн чинь савыг бяц дэлсэх сэн гэсэнд айлын авгай:

	— Эрхэм хоёр бадарчин минь, иймхэн юмнаас ингэж хэрэлдээд яах вэ? Эртхэн явж янзаа олж үз! Бид ч унтлаа гэж гуйсанд мань хоёр бадарчин хэрэлдсээр хоёр тийшээ явж хамрын цаагуур орсонд, айлын авгай нохойгоо үүдэн дээрээ уяад гэртээ орж нөхрөө сэрээгээд:

	— Хоёр бадарчин хойд, урд хамраар далд орлоо хө, хоёулаа хоолоо идье! гээд тогоотойгоо гаргатал, өвчүүний нь оронд нөхрийн нь арьсан өмдний гуя, гургалдайны нь оронд гурван төө дээс байсанд сая учрыг олж:

	— Ээ! Халаг минь! Хаа гэхээс харамлах уу? гэж амаа барьж гэнэ. Энэ үед мань хоёр бадарчин хээр суугаад өвчүү, гургалдай хоёрыг нь идэж авчээ.

	 


33. Ноёны түшмэл цөхөрсөн нь

	 

	Баадай явж байтал нэг оосор бүчгүй улаан халзан өргөө байхаар нь үүргээ гэр дээр нь тавиад орсонд нэг ноёнтон морилж байна гэнэ. Тэр ноёнтон Баадайг хараад:

	— Чи яагаад үүргээ гэр дээр тавив! гэв. 

	— Гэлэн дээр ирсэн үүргийг гэр дээр тавихад яадаг юм? гэсэнд, 

	— Чи яасан задарсан бадарчин вэ? гэж гэнэ. 

	— Задарсан хол гэдэг газрын нэр 

	Заргын түшмэл гэж чиний нэр биз гэсэнд:

	— Чи ноён хүнээс айхгүй байна уу? гэж өөрийгөө заасанд, 

	— Албандаа суугаагүй ноёнтноос битгий айж бай! 

	Алаагүй үнэгэнд бүү шохоорхож бай! гэж аав минь надад захисан юм сан гэсэнд нөгөө ноён бичиг цаас бийр янтайгаа гаргаад, 

	— За хаанах газрын бадарчин бил ээ? Хэл хө! гэсэнд, 

	— Халх, Дөрвөд, Хасаг, Торгууд, Барга, Цахар баруун зүүнгүй явдаг бадарчин гэхэд нь:

	— Нэр чинь хэн бэ? Хэл хө! гэхэд Баадай:

	— Намайг халхынхан нэрлэхдээ: Халбага, шанага, хувин, хусуур, хангинуулдаг хув хар тогоо гэдэг. 

	Хасгийнхан нэрлэхдээ: Ааруул, ээзгий, аяга таваг хоосолдог алдарт хэсээч гэдэг. 

	Баруун зуугийнхан болохоор: Балин, шалсай, барил тавил байлгадаггүй бармын хар бадарчин гэдэг. 

	Баргынхан болохоор: Ваар сав, будаа хөц ухдаг Баадай гэцэл ч гэдэг. 

	Би тун олон нэртэй болохоор та өнөөдөр бичээд барахгүй байх аа! гэж гэнэ. 

	— Чи яасан хэгжүүн бадарчин бэ? гэж ноён асуусанд:

	 

	Хэрэг хийсэн хүн хэргээ хүлээхгүй бол хэгжүүн гэдэг

	Хэрсэн сэрвээ нь өндөр морийг хэгжүүн морь гэдэг

	Хэрэлдэхдээ сайн хүүхдийг бас хэгжүүн хүүхэд гэдэг

	Харин би аль нь ч биш 

	 

	гэсэнд ноён уурлаж, 

	— Чи яасан таггүй бадарчин вэ? гэж гэнэ. 

	 

	— Таггүй хол гэвэл газрын нэр

	Таггүй домбо гэвэл таны өмнөх

	Таглаагүй торх гэвэл танай гадаах

	Таарахгүй хоёр гэвэл та бид хоёр байх даа! 

	 

	Алиныг нь бүү мэд гэсэнд:

	— Чи ямар хэрэгтэй манайд ирэв? гэсэнд:

	 

	— Хэрэг хийсэн хүн танайд ирдэг юм гэж мэдсэнгүй 

	Хээрийн зам заагаад өгөхөөр нь 

	Хэрмэл надад хамаа юу байх вэ гээд ирсэн юм 

	 

	гэсэнд, ноён:

	— Чи яаж манайд ирэв? гэж асуусанд:

	— Зөөж тавиад, зөрүүлж гишгээд халтар нохойн хажуугаар гараад, хатавчинд нь ирээд хаалгаар чинь ороод ирлээ гэсэнд, ноён бүр цөхрөөд:

	— Чи ч бүр баларсан бадарчин юм аа, гэсэнд

	— Бадарчин явбал ноёнд балагтай, батгана явбал маханд өттэй гэдгийг та мэдэхгүй юу? гэвэл ноён уурлан:

	— Мэнд дээрээ чи эндээс бушуухан зайл гэж хөөсөнд Баадай:

	 

	— Заргын түшмэл нь уурлаад байна

	Зуудаг халтар нь архираад байна

	Зандан зуу нь санагдаад байна

	Замын хол нь сүүмэлзээд байна 

	 

	гэж дуулсаар ноёныхоос гарч цааш явж гэнэ.

	 


34. Тонгоргож ярьсан нь

	 

	Баадай нэг танил айлаасаа нэг муу даага гуйж унаад анд гарч гэнэ. Гэтэл ойд орохын хамт өмнөөс нь баавгай гараад ирсэнд Баадай ухаан жолоогүй айж сандарсаар гол уруудан давхисанд замд нь айл тааралдаж гэнэ. Гадаа нь очоод буух гэтэл, аргалын цаанаас нохой ухасхийсэнд морь нь үргээд, Баадай айлын хаяанд ойччихож гэнэ. 

	Баадай босоод нохойноос нь сандран тэвдсээр гэрт нь гүйн орвол нэг ноён морилж харагдсанд бүр тэвдэж гэнэ. 

	Тэгээд арайхийж үг хэлэх гээд:

	— Нохой! Нохой! Амар байна уу! Ноёнтон! гэсэнд нөгөө ноён нь:

	— Энэ золигийн хуцаж байгааг харав уу? гэж гэнэ. 

	— Ямар сайн гэжээ. Ан хийж явтал нэг том баавгай дотроос баахан ой гараад ирэхээр нь ухаан алдахдаа айчих шахаад, би үргээд даага ташуурдаад, танай гадаа иртэл гүзээн дээр байсан өргөө хийсээд, даага унжаад хэт булгиад, нохойн цаанаас аргал бурхийгээд, зүрх хараад ноён хагарчих шахлаа гэсэнд, аз болоход нөгөө ноён нь уурлахдаа бас тонгоруулж ярьдаг хүн байж гэнэ. Тэгээд Баадайг хараад, 

	— Энэ золигийн нурам руу улаан нүүр шидэх сэн гэсэнд Баадай сая сэхээ орж:

	— Миний улаан царай юу, ноёнтоон!? гэж хөлсөө арчин асуусанд цаадах нь:

	— Чиний улаан царайгаар барах уу? Шээсэн дотроо өмд тавьчих шахсан гэхэд Баадай:

	— Ёх! Ноёноос айхдаа нохойд нь ёс алдах шахлаа гэсэнд ноёнтон нь:

	— Чи чинь нохой гэж хэлэх гээд бас л намайг ноён гэж чалчаад байна шүү дээ! гэж гэнэ. Тэгэхэд нь Баадай:

	— Тэгнэ ээ тэгнэ. Үүнээс хойш хүн ирэхэд ноёноо л сайн хорьж баймаар юм гэж ярьсанд ноён бүр ядаад:

	— Тонгоргох бас хэцүү юм. Тонгор! Тонгор! гэж хэлсэн гэнэ.

	 


35. Тарвага буудсан нь

	 

	Баадай тэндээсээ гараад тарвага агнадаг хэрэг гээд хээр гарч хэсэг яваад хоосон ирж гэнэ. Айлын хүмүүс Баадайгаас:

	— За антай юу Баадай? гэсэнд, 

	— Би муу даагаа үүрээд, буугаа унаад явж байтал нэг тарваган дээр, том дош харагдахаар нь сумандаа буу хийж байгаад, улаанд нь суга хараалангуут аваад орхисон чинь тарвага ч даваад ойчихлоо. Миний сум ч нүх рүүгээ год хийлээ. Яваад очсон чинь цусан дотор нүх дуссан байхаар нь тарвагыг нь ухаад, нүхийг нь авдаг хэрэг гээд малтсан чинь өнөө нүх чинь тарваган дотроо ороод намайг “Цөг”, “Цөг” гэж байхгүй юу гэсэнд хүмүүс:

	— Баадай минь яаж ярьж байгаа чинь энэ вэ? гэсэнд, 

	— Ямар сайн гэжээ. Тонгороо ноёныд очоод тонгороо болчихлоо гэж хэлжээ.

	 


36. Засвар хийсэн нь

	 

	Баадай нэгэн танил айлдаа очсонд тэр айл Баадайгаас:

	— Манай тулга сангираад ойччихлоо, та бөхөлж өгч болох сон болов уу? гэсэнд Баадай:

	— Тулга бөхлөх гэдэг чинь тун хэцүү дээ гэж гэнэ. 

	— Чухам юу юу хэрэгтэй вэ? гэж хэлэхэд нь Баадай харвал тэднийд ямар ч хэрэгсэл байсангүйд бодож бодож байгаад, 

	— Тэмээний үдээр л жаахан орно доо гэсэнд, тэр айл тэмээний үдээр бэлтгэж өгсөнд Баадай түүгээр нь тулгыг нь үдэж өгөөд:

	— За тулгаа ав даа! Муухай л боллоо. Харин бөх болсон гэж мэдээрэй гэсэн гэнэ.

	 


37. Зөвлөсөн нь

	 

	Нэг өдөр Баадай нэг хятад наймаачинтай уулзаж гэнэ. Тэр хятад хүн дотор газраас саяхан ирсэн учир монгол газрын юмны учрыг сайн мэдэхгүй нь үнэн байжээ. Тэгээд тэр хятад Баадайгаас ийн асуужээ:

	— Одоо би айлуудаар явж өр цуглуулна. Ингэхлээр өрөндөө ямар мал авбал сайн байдгийг зааж өг! гэж гэнэ. Тэгэхэд нь Баадай ийн зөвлөв. 

	— Ай луухаан! Чи сайн мал авъя гэж бодож байвал “Толгой дээрээ хоёр сайхан дуузуутай бөгсөндөө нэг сонгинотой бас хажууд нь давсутай, ам арчих даавуутай тийм бэлэн мал” авбал идэхэд сайхан биш үү? гэсэнд тэр наймаачин луухаан:

	— Ай би үзваа! гэсэнд Баадай айлаас нэг ухна хөтлөн ирсэнд тэр луухаан нөгөө ухнын эвэр, засаа зэргийг барьж үзээд:

	— Дуузу чиг яах вэ болно оо. Сонгино ч ёстой сонгино байна аа. Давсу жаахан тааруухаан! гэснээ хөгнийн нь даавууг үзээд, 

	— Ам арчих даавуу ч яах вэ! Над шинэ даавуу байна. Харин энэ үнэр юу байна аа! гэсэнд Баадай, 

	— Энэ чинь мааюутай дүүфүүний үнэр байхгүй юу? гэсэнд луухаан, 

	— Ай манай дотор газрын дүүфүү үүнээс сайхан шүү гээд, 

	— Чиний энэ заасан мал зөв байна, бие том, бас жаахан бэлэн юм байна гэж гэнэ. Тэгээд Баадай зөвлөгөө ёсоор айлаар явж өрөндөө авах мал цуглуулсан нь дандаа хөгшин ухна цуглуулсан байж гэнэ. Баадай ингэж хятад наймаачныг чадсан ажээ.

	 


38. Зуудаг ваар

	 

	Нэгэн нэрэлхүү бадарчин айлд очиж хоносонд тэр айл тос хайлж өгчээ. Бадарчин нэрэлхүү зангаасаа болж төдий л идэж чадсангүй. Ингээд тэр айл тосоо ваарт хийгээд хойш нь хурааж гэнэ. Гэтэл шөнө нөгөө бадарчны хорхой хүрч тосноос нь идмээр санагдсанд, сэмхэн босоод өнөөх ваар луу нь гараа шургуулж тосноос нь атгаж аваад гараа авах гэтэл гар нь ваарын амаар буцаж гарсангүй. Бадарчийг ингэж байх үед нь гэрийн эзэн сэрээд:

	— Бадарчин гуай! Та юу хийж байна? гэсэнд, 

	— Танай энэ вааран дээр чинь хө! Бар зурсан байл уу? Арслан зурсан байл уу? гэсэнд айлын хүн:

	— Хоёулыг нь зурсан бий! Та яах нь вэ? гэсэнд бадарчин:

	— Тэгнэ ээ тэр, миний зүүдэнд ороод байсан юм гэж гэнэ. 

	Ийм яриа болж байх хооронд бадарчин ваараас гараа арайхийж сугалж аваад “Байх байхдаа бүр зуудаг бар байна шүү, ёх” гээд бушуухан орондоо орж унтсан гэдэг.

	 


39. Баадай гэнэдсэн нь

	 

	Баадай нэг өдөр хээрийн замаар жирийлгэж явтал нэг айл тааралдаж гэнэ. Баадай тэднийд Баруун зуугаас ирсэн сониноо ярьсаар суутал тэр айлын эзэн ийн асуужээ. 

	— Та чинь Баруун зуу ороод ирсэн болохоор сахил санваар6 хүртсэн гэлэн хүн байгаа биз дээ? гэсэнд Баадай “Намайг сахил санваар хүртсэн гэлэн хүн гэж хэлбэл энэ айл лав хүндлэн зочилж хэд хонуулах биз” гэж бодоод:

	— Яриа юу байх вэ. Баруун зуугийн гэлэн хүн байхгүй юу? гэсэнд гэрийн эзэн:

	— За тэгнэ тэр! Одоо ч хүн болгон гэлэн санваартан болчхоод хэцүү ч юм аа даа! Манай нэг охин дүү байдаг юм сан. Тэгээд олон газар явж юм үзсэн томоотой түшигтэй хүнтэй суулгах гэсэн юм л даа! Түүний аз дутахад та гэлэн болчихсон юм байжээ гэсэнд Баадай сая нэг гэнэдсэнээ мэдэнгүүт:

	— Тийм ээ! Тийм! Манай ах гэлэн болчихсон юм л даа. Би ч хэзээний хар хүн байхгүй юу гэж гэнэ.

	 


40. Ихэмсэг түшмэлийг чадсан нь

	 

	Баадай нэг айлд ирээд ангасан учир халуун цай ууж хөлрөн суутал тэднийд нэг хамар муутай түшмэл ирж гэнэ. Баадай тэр түшмэлээс 

	— Сонин юутай байна? гэж заншил ёсоор асуусанд тэр түшмэл Баадайд ихэмсэг дүр үзүүлэн:

	— Аяга цайндаа халаад хагарчих шахсан чи л сонин байна гэсэнд Баадай:

	— Хайрхан уулыг үер сэт авдаг юм байна билээ. Харин түшмэл гуайн хайрхныг юу сэт авдаг юм бол доо! гэсэнд нөгөө түшмэл омог нь хөдлөн:

	— Чи бас дээдсийн дэргэд хэнхэглэнэ ээ хө! Энэ мууг хэдэн хэсэг болтол балбах сан гэсэнд:

	— Аа! Бас хачин юм даа! Оройгүй суварга байдаггүй байтал харин оргилгүй түшмэл байдаг байна шүү! гэж Баадайг хэлэхэд нөгөө түшмэл:

	— Ямаа ганзага идээд байна гарч хө! гээд ханцуйгаараа ороолгосонд Баадай:

	— Ямаа идсэн ганзагыг сураар сэлбэж болно байх. Харин ям идсэн хамрыг юугаар сэлбэдэг бол? гэсэнд түшмэл хэлэх үгээ олж ядан уурласаар мордон явж гэнэ.

	 


41. Ууц таллах арга олсон нь

	 

	Баадай нэгэн өдөр оройхон болсон хойно нэг айлд хүрч ирвэл тэр айл жасаагаа уншуулаад даллага авч их найр хийж байна гэнэ. 

	Баадай түүнийг үзээд “За даа! Хөгжилтэй сайхан найран дээр орж явчихдаг хэрэг” гээд үүргээ гадаа нь тавиад орох гэтэл:

	— Замын муу бадарчин байтугай залагдсанд нь зай алга аа, гэсэнд Баадайн урам нь хугаран гэрийн хаяанд сууж “Найрт нь яаж орох вэ?” хэмээн бодож байтал нэг ямаа эврээрээ аргийн оосор тээглүүлээд түүнээсээ болж туйлсанд тэр айлын хонь үргэн, зочдын морьд хулжин пижигнэсэнд, Баадай сая аргыг нь олж гэрийн гаднаас:

	— Хүүе! Чоно! Чоно! гэж хашхирсанд гэрийн дотор найрлаж байсан хүмүүс цөм сандран гарч, хонь мал, морь, тэмээнийхээ хойноос гүйлдэж гэнэ. 

	Бадарчин тэр хойгуур нь гэрт нь ороод хоймор нь сууж амжаад ламд тавьсан ууцыг нь өмнөө тавиад идэж суутал хүмүүс орж ирээд:

	— Бадарчин гуай та хэзээ ирэв ээ? гэсэнд,

	— Чоно чөлөөгөөр, бадарчин дүйвээнээр хоолоо олж иддэг хойно доо! Залагдсанд нь олддоггүй ууцыг замын бадарч хөндөж сууна! гэж гэнэ.

	 


42. Түшмэлийг сургасан нь

	 

	Баадайг голын хөвөөн дээр очтол голын ус үерлээд горьгүй байж гэнэ. Тэгэхлээр нь голын ус татрахыг хүлээн цайгаа чанаж суутал нэг түшмэл гуай хүрч ирээд:

	— За хө, ус ямар байна? гэсэнд Баадай:

	— Миний нүдээр бол хар ус халгиж л байна, таныхаар бол ямар байна? гэсэнд нөгөө түшмэл:

	— Тэнэг минь ээ! Чамаас би ус их байна уу? Бага байна уу? гэж асууж байна гэсэнд:

	— Би муу хув хар тогоогоороо нэг дүүрэн хутгаад авлаа, цаана нь ийм л байна. Танд чухам хэдий хэр ус хэрэгтэй юм бэ? гэсэнд түшмэл их л зэвүүцэн:

	— Чамаас усны их багыг асуугаагүй байна хө! Усны гарам нь хаа байна гэж асууж байна! гэсэнд Баадай:

	— Мэдэхгүй дээ, мэргэн түшмэл минь! Би “Урсаж байгаа усанд гарам байдаггүй, ухаан санаанд гүүр байдаггүй” гэж дуулсан юм байна гэхэд түшмэл гуай уурлан хэдэрлэж:

	— Ухаанд нь ухна үхсэн золиг минь! Чи өдий болтол усны гарам мэддэггүй новш уу? гэсэнд бадарчин:

	— Та чинь бүр толгой дээр нь шарилж ургаж баймаар тэнэг хүн юм байна. Усны гарам гэвэл урсаад явчихдаг юм. Голын гарам гэвэл энэ байна гэж заагаад, 

	— Түшмэл гуай, та үүнээс хойш монголын үгийн мохоож сураад, тангадын үгийг таглаж сураад, үгээ мэдэж байж хүнд цэцэрхэж баймаар түшмэл байна гэсэнд түшмэл юу ч хэлж чадсангүй морио гуядан зайлж гэнэ.

	 


43. Дуганч ламтай ярилцсан нь

	 

	Баадай нэгэн удаа лам нар дуганд ном хурж байхад нь мөргөхөөр очвол дуганч лам нь Баадайтай уулзаад:

	— За хө, чи манай лам нар ямар уншлага хурж байна? Хэлээд орхи! гэсэнд Баадай хэсэг чагнаснаа:

	— Минийхээр бол үнээ тугал үзэв үү? Харав уу? Хонь үргэлээ! Сүү дэвэрлээ! Сүйд боллоо! Бандихай гараарай! Байзнаарай, банзал урагдлаа. Ванданлхам өршөө! гэж байх шиг болох юм гэсэнд дуганч:

	— Чам шиг үхэрт бол тэгж л мөөрнө дөө! гэсэнд Баадай:

	— Тэгвэл танай лам нар таныхаар бол юу гэж мөөрөлдөж байна? гэж асуусанд дуганч лам уурлан:

	— Чам шиг номгүй хүнд бол ус, өвс хоёрын аль ч мэдэгдэхгүй мөөрөлдөж байх шиг байна гэсэнд Баадай:

	— Манай тэндхийн лам нар дандаа л манз, цав7 гээд л мөөрөлддөг юм. Харин танай эндэхийн лам нар чинь бүр өвс усан дээрээ хүрсэн юм байж л дээ! гэсэнд дуганч лам үг олж эс чадаад:

	— За тэнэг минь мөргөсөн болоод яв! гэсэнд Баадай:

	— Би өвс усаа булаалдсан үхрүүдэд мөргөж үзээгүй толгой доо гэж хэлээд яваад өгчээ.

	 


44. Багшийнхаа үгийг биелүүлсэн нь

	 

	Баадайг нэг өдөр хамба лам дуудаж уулзаад, 

	— За чи манайд хэд хоног бай! Ядаж ус зөөж хоол хийж тус бол! Тэгээд надад шавь орсон нь дээр байх гэж гуйсанд Баадай тэднийд дуртайяа очиж гэнэ. 

	Тэгээд Баадай хамба ламд мөргөж багш шавь бололцож гэнэ. Багш нь Баадайд хэлэхдээ:

	— За чи миний юу хэлснийг “за” гэж хэлээд тэр ёсоор хийж байна шүү! Зөрж болохгүй! гэж захиж гэнэ. Багш лам нь хурал номдоо явах үедээ Баадайд

	— Чи гадуур тэнүүзэй, гэртээ нам суугаад номоо цээжилж бай! гэж захиад явсанд Баадай:

	— За гэж хэлээд өдөржин суусаар байгаад багшийгаа ирэхэд нь гал ч үгүй, хөс ч үгүй, цай ч үгүй байж гэнэ. Багш нь ирээд, 

	— Баадай минь чи яав даа! Цай хоолоо хийхгүй гэсэнд Баадай, 

	— Таны үгнээс зөрөхгүй гээд л нам суугаад байлаа гэж гэнэ. Маргааш өдөр нь багш лам нь хуралд явахдаа, 

	— Баадай минь чи намайг хурлаас ирэхэд ядаж ганц аяга цайтай байж үзээрэй гэсэнд Баадай:

	— За гэж хэлээд үлдэж гэнэ. Орой багшийгаа ирэхэд нь өөрийн нь муу омгор аяганд яг таарсан ганц аяга цай чанаад түүнийгээ барьсанд багш нь уучхаад, 

	— Дахиад цайнаасаа хийгээрэй гэсэнд Баадай:

	— Таны үгнээс зөрөхгүй гээд л ганцхан тагш цай хийсэн нь энэ гэсэнд, 

	— Иш Баадай минь чи яав даа? гэж гаслаад, 

	— За би айлд очоод ирнэ, намайг ирэхэд чи хүн шиг дориун хоол хийгээд байж үзээрэй гэж захиад гадагш гарч гэнэ. Баадай оройхон багшийгаа ирэхэд нь гурилаар баахан хүний дүрс үйлдээд түүнийгээ жигнэн суутал багш нь ирээд:

	— За Баадай наад хоолоо гарга! гэсэнд дандаа хүний дүрс “арим” байсанд багш нь уурлан,

	— Чи ер нь яаж байна? гэсэнд Баадай:

	— Би таны үгнээс зөрөөгүй шүү. Та “хүн шиг” хоол хийгээрэй гэсэн шүү дээ гэхэд багш нь, 

	— Иш Баадай минь яана даа! гэж үглээд маргааш нь хуралд явахдаа Баадайд захисан нь:

	— Оройхон манайд нэг авгай ирнэ. Түүнд чи “Ямар ч байсан надтай уулз! гэж хэлээрэй” гэсэнд Баадай мөн л, 

	— За гээд үлдэж гэнэ. Оройхон нөгөө багшийн нь авгай ирж гэнэ. Тэгэхлээр нь Баадай түүнд 

	— Багш “Ямар ч байсан чамайг надтай уулз” гэсэн гэж хэлээд нөгөө авгайг тэврээд автал өнөө авгай нь ичээд тэр чигтээ яваад өгч гэнэ. Дараа нь багш нь ирээд асуусанд Баадай:

	— Тэр авгайг ирэхэд нь таны хэлснээр “Ямар ч байсан надтай уулз” гэж багш хэлсэн гээд уулзах санаатай тэврээд автал чарлаад яваад өгдөг байна. Харин тэр чинь баахан зөрдөг хүн байна гэсэнд багш:

	— Баадай минь чи даан ч яав даа! Чи бид хоёр ч таарахгүй юм шиг байна, юу ч болсон маргааш энэ хашаанд байгаа модыг цөмийг хөрөөдөөд дуусгасан байгаарай! гэж захисанд Баадай мөн л, 

	— За гэж гэнэ. Маргааш нь багш нь яваад оройхон ирсэнд Баадай нэг ч мод хөрөөдөөгүй байна гэнэ. Багш нь:

	— Баадай чи яагаад мод хөрөөдсөнгүй вэ? гэсэнд Баадай:

	— Би мод хөрөөдөх гээд гартал таны хэлсэн “Чи бид хоёр ч таарахгүй юм байна” гэснийг санаад бас л таныг зовоохын нэмэр гээд байчихлаа гэж гэнэ. Багш нь бүр цөхрөнгөө бараад, 

	— Баадай минь чи зүгээр замаараа тонилж үз! гэсэнд Баадай:

	— Эрхэм багш минь би дандаа л “За” гэж байснаас биш “Үгүй” гэж зөрөөгүй шүү дээ. Ингэхлээр нүгэл нь цөм таных болно биз дээ? гэж хэлээд яваад өгч гэнэ.

	 


45. Хагартал нясалсан нь

	 

	Хийдийн гэвш ламынд Баадай айлчлан очиж түүнд мөргөсөнд тэр лам Баадайд адис тавих гээд толгойг нь шалба цохичхож гэнэ. Баадай тэр ламаас 

	— Та олон хүнийг ингэсэн үү? гэж асуусанд, 

	— Би гай барцад ихтэй хүнийг ингэдэг юм. Энэ шалбархай чамд улам сайн болно гээд дахиад адис тавихдаа толгойг нь бүр хаг цохих шахсан гэнэ ээ. 

	Баадай түүнээс хариугаа яаж авахыг бодон явтал тэр лам нь нэг өдөр, 

	— Толгой өвдөөд байна аа хө, Баадай минь чи миний толгойг жаахан базлаад өгөөч гэж гуйсанд Баадай тэр ламын толгойг сугандаа хавчуулж байгаад хэлсэн нь: 

	 

	Манхан халзан толгой байна

	Маяг нь таарвал сар болмоор толгой байна

	Мандлын говьд бол ховоо болмоор толгой байна

	Манай аавд бол тантан болмоор толгой байна

	Маамаа чавганцад бол шанага болмоор толгой байна

	Майдарын гэгээнд бол дамар болмоор толгой байна

	Маажинсанд бол хага буудуулж баймаар толгой байна

	Хужирссан ямаанд бол мэрүүлж баймаар толгой байна

	Хутгуурын модоор бол нүдүүлж баймаар толгой байна

	Хувхай хондон дээр бол өгөрч хэвтмээр толгой юм 

	 

	гэж хэлээд, хэлэх тоогоор ламын толгойг хагартал нясалж гэнэ. 

	Гэтэл тэр лам уурлан:

	— Чи яаж байна! Баадай минь! гэсэнд Баадай:

	— Энэ бол чиний толгойд тохирсон уншлага тул чиний толгойн өвчин барцад арилах болно оо гэж хэлээд тэр ламаас хариугаа ингэж авсан гэнэ.

	 


46. Хатуу зөөлнийг шалгасан нь

	 

	Баадай нэг хийдийн цорж ламынд гэр зуурын ажил хийж өгөхөөр очсонд тэр лам Баадайгаар нэхий элдүүлээд хөлсөнд нь “Боов өгнө” гэж амлаж гэнэ ээ. Баадай тэр нэхийг нь хэд хоног чармайн сууж элдээд, ламд тушаасанд лам Баадайн элдсэн нэхийг гадаа гарган дэлгээд дээрээс нь гадас шааж үзэж гэнэ. Тэгэхлээр нь Баадай:

	— Энэ чинь яаж байгаа хэрэг вэ? гэсэнд тэр лам:

	— Манай энд нэхийний элдүүрийг ингэж шалгадаг юм гэж гэнэ. Гэвч Баадайн элдсэн нэхийн элдүүр ханасан тул гадсанд цоорсонгүй учир лам нэхийгээ аваад Баадайд боовоо өгөх болж, авдраа уудалсаар ганц ширхэг боов гаргаж ирээд:

	— За ганц ширхэг зөөлөн боов байсан юм, түүнийгээ чамд өгье дөө! гээд шүдлэн нохой даахын аргагүй хатуу боов нэгийг өгч гэнэ. 

	Тэгэхлээр нь Баадай өнөөх боовоор нь ламын толгой дундуур байлгаад автал боов нь хуга үсэрч гэнэ ээ. Тэр лам:

	— Яаж байгаа чинь энэ вэ? Ёо! Ёо! гэсэнд Баадай:

	— Манай тэнд боовны зөөлөн хатууг ингэж шалгадаг юм. Харин миний нэхий тийм зөөлөн байсан бол чиний боов ийм хатуу юм байна гэж хэлсэн гэнэ ээ.

	 


47. Дэвхрүүлсэн нь

	 

	Баадай нэг айлд хоносонд тэр айл таташ хийж өгч гэнэ ээ. Баадай амтанд нь болоод нэлээд хэдэн аяга явуулчихсандаа баахан нэрэлхэх байдал үзүүлэн сүүлчийн удаа аягаа тосохдоо, 

	— За одоо жаахан шөл хийчих гэсэнд айлын авгай зориуд дан шөл хийхээр шийдээд халбаганд орсон мах гурилыг хариулан тунгааж гэнэ. 

	Гэтэл Баадай түүнийг хараад:

	— За за! Нэг хоёр дэвхэрвэл дэвхрэг гэсэнд тэр авгай аргагүй гурил болоод махнаас нь хэд хэдийг дэвхрүүлж гэнэ дээ.

	 


48. Өдөр унасан мах авдаггүй

	 

	Баадай нэг удаа ноёны хөтчөөр явах болж гэнэ. Тэр ноён өртөөн дээр очоод чанаж өгсөн махыг нь идээд баралгүй үлдсэн хэсгийг нь замдаа идэхээр ганзагалж явдаг заншилтай хүн гэнэ. Тэгээд нэг өртөөн дээрээс нэг гуя мах болгож аваад ачааныхаа араас зүүгээд явж гэнэ. 

	Хэсэг явтал өнөөх мах нь уяагаараа тасраад газар уначихсанд Баадай ухасхийн бууж авах гэтэл тэр ноён:

	— Байг, өдөр унасан мах авдаггүй юм гэж хориглоод, 

	— За чи үүнээс хойш өдөр унасан мах авч болдоггүй юм шүү гэж Баадайд сургаж гэнэ. 

	Маргааш нь өөр нэг өртөөн дээр очтол ноёнд бусгадаг морь барьж өгсөнд Баадай түүний нь хөтлөн явж байтал ноёны морь гэнэт бусгасан учир ноён газар ойччихож гэнэ. Баадай жишим ч үгүй цааш хатируулсанд өнөөх ноён хойноос нь:

	— Хүүе, чи намайг аваач! гэж хашхирсанд Баадай:

	— Өдөр унасан мах авдаггүй юм гээд цаашаа улам түргэлэн давхисаар нэг жалганд ороод ноёныхоо авч явсан жаал зугаа юмыг идэж суутал өнөөх ноён нь арайхийн гүйцэж ирээд уурлан, Баадайг ороолгох гэсэнд Баадай:

	— Та өдөр унасан мах авдаггүй юм. Өөрөө унасан хүүхэд уйлдаггүй юм гэж сургасан болохоор энэ миний буруу биш ээ гэж гэнэ ээ.

	 


49. Баадай Да хүрээ орсон нь

	 

	Баадай лам болохоор шийдээд явган явж нүцгэн жирийлгэсээр Да хүрээнд орж гэнэ. Да хүрээнд ороод олон лам, хувраг, дацан, сүмийг сонирхон үзээд “Аргагүй лам болох нь дээр юм байна” гэж үзээд хурал номын газар нь хувраг болж нэгэн ламд шавь орж гэнэ ээ. Гэтэл нэг өдөр багш нь Баадайд сахил хүртээх болж гэнэ ээ. Баадай багшийнхаа өмнө залбиран суутал багш нь Баадайд винайн ёсыг сурган ийн хэлжээ, 

	— За сахил хүртсэн хүн авгай авч болохгүй ээ! Амьтан алж болохгүй, эх болсон зургаан зүйлийн хамаг амьтны тусын төлөө бишрэн зүтгэх ёстой! гэсэнд Баадай гэнэт:

	— Байзнаарай! Байзнаарай! Багш минь би нэг юм мартчихжээ! гэсэнд багш нь, 

	— За чи юу март аа вэ? гэж асуусанд, 

	— Би лам болно гэдгээ авгайдаа хэлэхээ мартчихсан юм байна. Таныг авгай гэхээр гэнэт санаанд ордог юм байна шүү. Ингэхлээр сахил хүртэхээсээ өмнө авгайдаа дуулгахаас биш болохоо байлаа гээд гараад явчихсан гэдэг.

	 


50. Богд ламд мөргөсөн нь

	 

	Баадай “Да хүрээ орсных юу билээ. Богдод мөргөдөг хэрэг” гэж шийдээд нэгэн өдөр гарч гэнэ. Богд нь хаа байдгийг эрээд наян тохой Майдарт очсон алга гэнэ. Сүүлд нь голын сүмд очсон алга гэнэ. Баадай цөхрөнгөө бараад замын хүнээс, 

	— Да хүрээний Богд чинь хаа байдаг юм бэ? гэж асуусанд тэр хүн:

	— Богд ордондоо заларч байна гэж зааж өгчээ. Тэгэхлээр нь шар оройт дуганд очсон алга гэнэ. Цаашлаад дүнчүүр маанийн хүрдэнд очсон алга гэнэ. Цагаан суваргад очиж хайсан бас алга гэнэ. 

	Баадай ордонд нь явж очвол “Богд биш гэнэ ээ!”. 

	Тэгээд нэг хүнээс:

	— Юу билээ хө! Богд гэдэг чинь бараан торгонд боодолтой болор шилэн бурхан байдаг биш бил үү? гэж асуусанд тэр хүн:

	— Чи өөрөө хар л даа гэсэнд Баадай гайхсаар ширээн дээрээ заларч байгаа Богдыг шилэн цонхоор шагайж харвал үнэхээр бурхан биш хүн байлаа гэнэ ээ. 

	Харин байх байхдаа Баадайтай цуг Баруун зууд зодолдож явсан таньдаг нэг төвөд бадарчин байж гэнэ. Тэгэхлээр нь Баадай:

	— Бадарч бадарчдаа мөргөсөнд орвол баглагар модонд мөргөсөн нь дээр! гэж хэлээд гадаа ургасан модноос адис авчхаад ирлээ гээд Да хүрээнд явсан сониноо хөөрсөн гэнэ.

	 


51. Баадай амь зуух арга олсон нь

	 

	Баадай нутагтаа эргэн ирж хуучин авгайтайгаа нийлсний дараа яаж амьдрах тухай төлөвлөн бодоод тун эвтэйхэн арга олж гэнэ. Энэ нь “Эхлээд харганын ноос түүж түүгээрээ эсгий хийх гэнэ. Эсгийгээ гүүнээс худалдана. Гүүнээс маань жороо унага гарна. Жороо унагаа морь болохоор нь гэрээр наймаална. Тэгээд л болох нь тэр” гэж шийдээд гадуур гартал нэг худалдаачин хүн:

	— Илүү гэрээ худалдана гэхээр нь, 

	— Чамд жороо морь нэгийг өгье! Гэрээ надад өг! гэсэнд тэр хүн зөвшөөрч гэнэ ээ. 

	Тэгээд Баадай гэрийг нь аваад явах гэтэл өнөөх хүн:

	— За Баадай минь, нөгөө жороо морио аваад ир! гэсэнд Баадай:

	— За маргаашаас эхлээд харганын ноос түүнэ. Түүгээрээ эсгий хийнэ. Эсгийгээ гүүнээс өгнө. Гүүнээс минь жороо унага гарна. Унагаа сургаад морь болгоно. Морь болсон хойно нь чамд өгөх юм шүү дээ! гэж гэнэ.

	 


52. Адуу манасан нь

	 

	Баадай дээр нэг танил нь ирээд, 

	— Баадай минь энэ шөнө чи манайд адуу манаж өгөөч, хүн олдохгүй байна гэж гуйсанд Баадай дуртайяа зөвшөөрч гэнэ. Тэгээд Баадай адуу манагч хүн гэгдэн өдөржин бэлдэж, хоол цайг нь идэж ууж амраад, оройхон болоход нөгөө адууны эзнээс:

	— Адуу манах хэцүү юу хө? гэж асуусанд, 

	— Адуу ч манахад амархаан, ганцхан шөнийг өнгөрөөж үүр цайлгах л хэцүү дээ! гэж гэнэ. Баадай, адууг нь туугаад гарч гэнэ. Маргааш өглөө нь Баадай нөгөө айлын гэрийн гадаа хоосон хүрч ирээд, 

	— Адуу ч яах вэ, үүр цайх нь цайлаа одоо яах вэ гэсэнд гэрийн эзэн:

	— Баадай минь адуугаа яав аа? гэсэнд Баадай, 

	— Би адууг чинь ч хараагүй шүү, харин хэцүүгээр нь шөнийг нь манаад арайхийж үүр цайлгалаа гэж гэнэ.

	 


53. Галын бурханд хишиг хүртээсэн нь

	 

	Бадарчин Баадай замд тааралдсан нэг айлд хоног тааруулан ирж гэнэ. Тэр айл түүнд тал засан унд цай барьж, яриа хөөрөө үүсгээд орой нь хоолоо үйж, бадарчинд хонт шаант, гургалдай тэргүүтнийг барьсанд мань хүн баярлан зооглож суутал гэнэт хахаж нүд бүлтэлзэн сүйд болсонд гэрийн эзэн, сандрахдаа шилэн хүзүү рүү нь нэг сайн дэлсээд автал, бадарчийн хоолойд тээглэсэн мах нь бөлт үсрэн гарч гал руу нь орчхож гэнэ. Тэгээд гэрийн эзэн бадарчнаас:

	— Та яаж байна аа? Золтой явчихсангүй шүү? гэсэнд Баадай:

	— Танайх галынхаа Бурханд хишиг өргөхийг мартсанаас болоод, тэр галын бурхан чинь, миний ам руу үсэрч ороод золтой гэдэс рүү орсонгүй. Миний аманд байсан ганц үмх махыг аваад гал руугаа орлоо доо! Ум аа хум арьяабал ариун болтугай! гэж ерөөсөнд тэр айлын эзэгтэй, үнэхээр галдаа хишиг өргөөгүйдээ гэмшин, 

	— Нээрээ тийм байх шүү! Юм үзэж нүд тайлсан хүн гэдэг биднээс шал ондоо юм даа! гэж үнэлсэн гэнэ ээ.

	 


54. Аргалын нөмөрт айраг сөгнүүлсэн нь

	 

	Хоёр бадарчин замд уулзаж танилцаад хоёул хамт айлчлахаар тохирч нэг айлд ортол саяхан гэрлэсэн залуу эр эм хоёр байж гэнэ. Тэгээд хоёр бадарчаас их л эмзэглэн дургүйцэж “Манай бурхан хилэгнэдэг учир та хоёрыг хонуулахгүй, эртхэн явж өөр айлд хоноглогтун” гэж шууд хөөж гэнэ. 

	Хоёр бадарчин ямар ч үг хэл гаргаж маргасангүй, яваад өгч гэнэ. Тэгээд тэр хоёр уулын цаана орж нуугдан хэвтээд “Энэ айл гүү барьж айраг исгэсэн мөртөө чи бид хоёрт ядаж айраг эс өгсөнд даанч хүн чанаргүй нь мэдэгдлээ. Тэгэхлээр шөнө гадаа нь очиж айргаас нь хулгайлан авч ханатлаа ууж хоноё” гэж ярилцаад буцаж очоод, аргалын нь цаана нуугдан хэвтэв гэнэ. Тэгээд хувцсаа тайчин хөл нүцгэлээд гэрийн нь хаяанд чагнаж байтал эр эм хоёр нам унтаад өгөхөөр нь нэг нь айргаас нь хулгайлж авахаар гэр дээр байсан том ширэн ховоог нь аваад гэрт сэмхэн орж гэнэ. Нэг хатавчинд нь тосоод нуугдан сууж хүлээтэл, эхнэр нь нөхрөө сэрээж, 

	— Би гарч шээмээр байна чи намайг өргөж гаргаад шээлгэ гэсэнд нөхөр нь:

	— Чи юунаас айх юм бэ? Гадаа сар саруул байгаа тул айлтгүй, ганцаараа гараад шээсүгэй гэсэнд, танхи эхнэр нь нөхрөө аргадаж, 

	— Танай энд чинь чөтгөртэй юм байна билээ. Намайг урьд шөнө гарахад чөтгөр дуугарч муухай айлгасан гэж хэлсэнд нөхөр нь арга буюу эхнэрээ нүцгэн тэврээд гарч гэнэ. Гэтэл үүдэнд нь сахиж суусан бадарч нь өөрийнхөө нөхөр бадарчийг гэж санаад:

	— Уухайс даа, хөхүүрээ бүлүүртэй нь аваад ирэв үү? гээд ухасхийсэнд авгай нь:

	— За тэр шүү. Чөтгөр! гэж хашхирсанд бас чөтгөрөөс айдаг эр нь авгайгаа бадарчин дээр шидэж орхиод, гэртээ ороод бурхныхаа ширээн доогуур нуугдан хургаж гэнэ. Тэр завшааныг далимдуулан гэрт орсон бадарчин хөхүүртэй айргийг нь тэврэн гарч ирэв гэнэ. Тэгээд аргалын нь цаана нуугдан сууж авгайгаар нь айргийг нь сөгнүүлэн суухдаа, 

	— Бид хоёр үнэхээр чөтгөр мөн боловч чамд ямар ч гэм үл хийнэ. Гагцхүү айраг зоогломуй. Чи чимээ анир гаргалгүй айргаасаа түргэн түргэн сөгнөтүгэй! гэж хэлсэнд тэрээр чичрэн бэмбэсээр айргаа сөгнөж гэнэ. 

	Хоёр бадарчин цадаж ханасны дараа, авгайг нь айрагтай хөхүүртэй нь гэрт оруулсанд эр нөхөр нь ширээнийхээ доороос сая гэрч ирээд, 

	— За чөтгөр чамайг яав аа? гэж асуусанд, 

	— Айраг сөгнөсөн сайн хүүхэн гэж намайг нэг нэг үнслээ. Өөр ямар ч гэм хийсэнгүй гэсэнд нөхөр нь:

	— Пөөх одоо яана аа! хэмээн гансарсан гэнэ ээ.

	 


55. Заль хэрэглэн мах чануулсан нь

	 

	Баадай хол замд ядарч явсаар нэгэн айлд орсонд тэр айл зөвхөн цай чанаж өгөөд, өөр юу ч эс өгсөнд хөшигний нь араар шагайж харвал, тарган мах өлгөөстэй байхыг хараад гэнэтхэн хавчиг үүрэг рүүгээ тонгойж хараад, 

	— Тэгж болохгүй ээ! Чи боль! Айлын эзэн уурлана! хэмээн ямар нэгэн хий хоосон юмтай ярьж эхэлсэнд айлын эзэгтэй ихэд сэжиглэн хараад:

	— Та хэнтэй яриад байна аа? гэж асуусанд, 

	— Намайг нэг муу савдаг тийрэн дагаж явдаг юм л даа. Тэгээд танай хөшигний ард байгаа махыг харчхаад “Үүнээс иднэ чи авч өг!” гээд болдоггүй шүү. Тэгээд л би зандарч сууна л даа! гэсэнд айлын эзэн:

	— Ээ бурхан минь яадаг билээ. Тэгээд тэр чинь мах иддэг юм уу? гэхэд, 

	— Идэхээр барах уу даа. Зарим айлд хоргодож үлдчихээд яршиг болдог юм гэсэнд айлын эзэгтэй тэвдэн сандарч, 

	— Ээ дээ бадарчин ах минь түүнийгээ л аваад явж үзээрэй. Би тэр махыг чинь цөмийг нь чанаж өгье гээд тарган хонины ууц болоод сүүл тэргүүтнийг чанаж барьсанд Баадай хагасыг нь боож хавчиг үүрэгтээ хийгээд,

	— За чи цадтал ид! гэж хэлээд, үлдсэнийг нь өөрөө жамирч цадаад, 

	— За одоо ч зовох юмгүй сайхан боллоо. Ум аа хум. Ариун болтугай! гэж хэлээд, яваад өгч гэнэ. Тэр айл ч их баярлаж гэнэ.

	 


56. Хүүхдийн даахь үргээлцсэн нь

	 

	Баадай олон шөнө хээр хонож ядарч явтал арайхийн нэг айл тааралдав гэнэ. “За энэ айлд чинь тавтайхан хонож ядаргаагаа тайлаад явах юм байна” гэж шийдээд өнөөх айлд ортол, эр эм хоёр их л олзуурхан:

	— Маргааш манайх хүүгийнхээ даахийг үргээх юм аа. Та манайд хонож тус болж үз! гэсэнд:

	— Тэр бололгүй яах вэ? Тэгэхдээ би чинь шувуу л үргээж явснаас биш хүний үс үргээж үзээгүй толгой доо! гэхэд, 

	— Маргааш манайх хүүгийнхээ даахийг авах гэж байгаа юм аа. Энэ зүүн голд хонь жилтэй нэг хүн байгаа юм. Түүнийг залж ирээд хүүгийнхээ үсэнд эхэлж хайч хүргүүлэх юм гэсэнд Баадай, 

	— Би ч гэсэн яг 49˗нийхээ хонин жил дээр яваа хүн дээ гэж гэнэ. 

	— Тэгвэл бүр сайн байна. Та манайд хоноод маргааш тэр хүний оронд хүүгийн минь үсэнд хайч хүргэж ерөөл тавьж хайрла гэсэнд Баадай дуртайяа зөвшөөрч тэднийд хонохоор болсон боловч айлын эзэн:

	— Маргааш хүүгийн даахь авахад чинь мах чанаж танд хувь хүртээнэ. Та өнөө шөнөдөө хоормог цагаа уугаад хоно доо! гэсэнд Баадай баахан гонсойсон боловч арга буюу хоормог цагаа идээд унтаж гэнэ. Маргааш өглөө нь өнөөх айлын эзэгтэй мах чанаж тавгийн идээ засаад,

	— За одоо цаг нь боллоо эхлэх үү дээ? гэсэнд Баадай өврөөсөө нэг шоо гаргаж орхиод, 

	— Ээ харла аа, би чинь хонин жилтэй гэсэн чинь биш байна. Могой жилтэй юм байна. Танай хүүгийн ивээл байтугай, харш юм байна. Явалгүй болохгүй нь гээд босонгуут, 

	— За би ч хувиа аваад явъя даа! гээд тавагтай махнаас авч өвөртлөөд явж гэнэ.

	 


57. Амрыг эрсэн биш гай болов

	 

	Бадарчин Баадай алсын замд ороод явж байтал тал дээр нэгэн бөмбөгөр цагаан өргөө харагдахаар нь яваад ортол, нэгэн ноёны залуу хатагтай хоёр шивэгчинтэйгээ нүүрээ тольдон энгэсэг тавьж суув гэнэ. Баадай гэрт нь оруут баруун талд нь суугаад: 

	— Амар байна уу! хатагтай гэсэнд өнөөх хатан муухай хялавхийн хараад, 

	— Пөөх энэ муухай бадарчныг яана аа гээд ханцуйгаараа хамраа таглав гэнэ. 

	— Амар байна уу гээд хөөргөө гарган барьсанд:

	— Чи бас миний амрыг эрээд тамхилах санаатай юу? гээд өнөөх хатан ихэд сэжиглэн, 

	— Үүнийг хөөж гарга гэж шивэгчиндээ тушаав гэнэ. Тэгэхлээр нь Баадай эгдүү нь хүрч “Дүлий юм болов уу?” гээд, 

	— Амар байна уу? Хатагтай гээд чанга дуугаар хашхиран хэлсэнд, 

	— Чи бушуу манайхаас зайлаад аль? хэмээн хөөж гэнэ. Тэгэхлээр нь Баадай суудлаасаа босоод писхийтэл нэг унгаж гэнэ. Тэр чимээг хатан сонсоод:

	— Хэн унгачхав аа? гэсэн байдалтай хоёр шивэгчин рүүгээ хараад хамраа таглан:

	— Пөөх ямар муухай юм бэ? гэсэнд, Баадай өөртэйгөө дөрвөн биеийг оролцуулан хуруугаа дохин тоолж уншсан нь: 

	— Хэн унгав хэлж өг? Хэлмэн цэлмэн, дөөлөө мөөлөө, довчин говчин хорголоо боовоо, хонго доогуур түс гээд хатныг зааж, 

	— За тэр шүү, энэ дүлий хатан унгачихжээ! гэсэнд өнөөх хатан чадагдсандаа тэсэж чадсангүй уйлаад унаж гэнэ. Тэгэхлээр нь Баадай: 

	— Амрыг нь эрсэн биш бүр гай болов. Одоо хатагтай залхаа биз дээ гэж хэлээд гараад явсан гэнэ.

	 


58. Эндүүрснээ хүлээж эрхэмлэн шүтсэн нь

	 

	Хавчиг үүрэг үүрч гадсан шовгор малгай өмсөж, гартаа хос таяг тулсан нэг бадарчин, айлын бараа хараад түргэн түргэн алхалж айсуй явахыг хараад гэрийн эзэн эхнэртээ хэлрүүн:

	— Нэг муу бадарчин айсуй явна. Түүнд нохой хорьж өгөхийн хэрэггүй гэж захиад зуудаг нохойныхоо уяаг тайлж тавиад, гэртээ ороод нам гүм болсонд өнөөх нохой нь бадарчныг боргоож, золтой л хүү татчихсангүй гэнэ. 

	Тэгэхлээр нь өнөөх бадарчин, хавчиг үүргээ өмнөө дэлгэж тавиад газарт завилан сууж, хөгжим мэтийг дуугарган тэр айлын нохойноос нь эхлээд хот хороо, гэр барааг магтан ерөөж, алтай хангайн магтаал хайлж эхэлснээ сүүлдээ том туйл хайлж гарав гэнэ. Авгай нөхөр хоёр түүнийг гэр дотроо чагнаад, 

	— Энэ лав бадарчин биш байх аа! Нэгэн айхавтар мэргэн туульч хүн байхаас зайлахгүй боллоо. Хоёул очиж танилцаад гэртээ залж ирье гэж ярилцаад тавагтай идээ будаа бэлтгэн базааж, өнөөх Бадарчины дэргэд очоод, 

	— Амар байна уу? гээд хөөрөг гарган барьсанд тэрээр зөвхөн толгой дохиж мэндлээд, өнөөх туулиа улам өндөр дуугаар хайлан уншсанд, авгай нөхөр хоёр аргагүй бишрэн дагаж, хайлж байгаа туулийг нь чагнан түүний нэн сайхан аялгуу болон яруу хэллэгт нь автан үд хүртэл чагнаж гэнэ. Эцэст нь тэр хоёр тавагтай идээгээ барьж, домботой цайнаасаа аягалан барьсанд, 

	— Би туулиа хайлж дуусахаас нааш хоол унд үл идмүй гэсэнд тэр айлын авгай нөхөр хоёр цөхрөнгөө бараад, 

	— Та манайд морилон ороод хэдэн өдөр ч хамаагүй сууж, хайлагтун! гэсэнд бадарчин зөвхөн толгой дохиод туулиа үргэлжлүүлэн хайлсанд, эр эм хоёр түүнийг гар дээрээ зуузлан суулгаж, хавчиг үүргийг өргөн барьсаар гэртээ оруулж гэнэ. 

	Бадарчин гэрт орсон хэдий боловч туулиа хайлсаар үд хэвийх үед арайхийн дуусаж гэнэ. Гэрийн эзэн түүнийг ихэд хүндлэн идээ будаагаар дайлж, амраагаад, 

	— Tа бидний гэр малын ажил дуусмагц дахин тууль хайлж биднийг жаргаах ажаамуу? гэсэнд тэр дуртай зөвшөөрч, орой болоход зул хүж асаан дахин хэдэн бүлэг туулийг яруу сайхан хайлж, тэднийд хоёр хонож ам хумхих завгүй шахам тууль хайлж, уйдсан эр эм хоёрыг цэнгүүлж гэнэ. Гэрийн эзэн гэмшин: 

	— “Таныг ерийн нэг тэнэмэл бадарчин явж байна” гэж эндүүрснийг минь уучилж хайрлана уу? хэмээн хадаг барьж халзан цагаан хонь бэлэглэн өгсөнд Баадай хэлрүүн:

	— Бадарчин бүхэн адилгүй болой! Бас ийнхүү таалагдваас бадарчин бүхэнд эрдэм ухаан буй бус уу! Үүнээс хойш бүү басамжлагтун! гэж захиад явсан гэнэ.

	 


59. Ноёны малгай ховоо болсон нь

	 

	Бадарчин Баадай нэгэн өдөр их говийг туулан явахдаа халуунд халж, маш их цангаж ядран явтал аз болж нэг худаг дайралдав гэнэ. Гэтэл тэр худаг дээр ховоо байсангүй болоод бас тун гүнзгий учир “Яаж уснаас авч хүртэх вэ?” хэмээн гайхаж янз бүрээр оролдсон боловч тус нэмэр болсонгүйд их л урам хугарч “Дээл гутлаа тайлан нүцгэлж ороод уснаас уудаг хэрэг” гэж шийдээд муу хөмөн гутлаа тайлж суутал, отго жинст малгайгаа шилэн хүзүүн дээрээ тавьж энгэр заамаа ярсан нэг ноён бололтой хүн хүрч ирсэнд ихэд баярлан, 

	— Амар айлдаж байна уу? Ноёнтоон! гэсэнд, 

	— Юуны чинь амар мэнд эрэх сэлттэй, ам цангаад үхэх гэж явна гэсэнд Баадай ноёны өмнө гараа хавсран залбираад мөргөх зуур, 

	— Би сая ховлого татаж мэргэлсэн чинь тэнгэр язгуурт нэгэн хүн ирж чамд ус өгнө гэсэн юм. Тэр хүн та мөн байх нь ээ! гэсэнд, 

	— Чамд л би тэнгэр язгуурт, цагaан яст тайж хүн мөн нь мөн л дөө. Харин энэ худгаас яаж ус татаж авах билээ! хэмээн гайхширав гэнэ. Тэгэхлээр нь Баадай хэлрүүн:

	— Миний энэ муу хөмөн гутал ховоо болж болох юм шүү гэсэнд, 

	— Пөөх чиний энэ муу шивэртэй гутал ус бузарлаж гай тарих нь лав. Харин түүнд орвол тэнгэр язгуурт надаас болж ус үл бузардах тул миний малгай цоо шинэ бөгөөд өнөөдөр л өмссөн болохоор ховоо болж болох юм байна гээд ноёнтон малгайгаа авч отго жинсийг нь сугалан газар дээр тавиад малгайныхаа сагалдаргад урт тэнзэн ташуураа солгоор нь уяад яг ховоо болгоод ус татаж эхэлсэнд Баадай:

	— Ээ Гэгээн ухаант ноёнтон минь, засаг төрийн алдар болсон отго жинс чинь газар хэвтэх ёсон үгүй тул түүнийгээ миний толгой дээр тавьчихвал арай дээр байх сан болов уу? гэсэнд ноёнтон, 

	— Нээрээ тийм шүү! гээд Баадайн толгой дээр тавив гэнэ. 

	Тэгээд ус татаж гаргамагц Баадай өврөөсөө тагшаа гарган тоссонд ноёнтон, 

	— Эхлээд чи уухгүй, татаж гаргаснаараа би ууна шүү гэж гэнэ. 

	— Ноёнтон минь та энүүхэн зуур ёс алдах хэрэггүй биз ээ.  Таны засаг төрийн алдар болсон отго жинс чинь энэхэн мөчид миний толгой дээр байгаа учир, түүнийг хүндэлж урьдаар надад барих ёстой гэсэнд ноёнтон: 

	— Нээрээ ч тийм юм бол уу даа гээд Баадайд ус хийж өгч гэнэ. Баадай хэдэн тагш ус ууж ханаад тагшаа ноёнтонд өгсөнд, тэрээр бас ууж ханаад, дараа нь морио мөн тэр янзаар усалж хангав гэнэ. Ноёны малгай ч яг л үхсэн элээ шиг юм болж гэнэ. Тэгэхэд нь Баадай ийн хэлрүүн:

	— Би тун их азтай хүн юм аа. Засаг ноёныхоо малгайгаар ховоо хийлгээд, ноёнтноороо зарц болгож ус хийлгэж уугаад, бас ноёны алдрын отго жинсийг толгой дээрээ залж үзнэ гэдэг их хувь заяа болой хэмээн үүрд дурсаж явах болно оо гэсэнд өнөөх ноёнтон “Энэ муу бадарчинд гайгүй чадагдсанаа” сая мэдээд:

	— За за тийм л болог. Цааш амьтан хүнд битгий яриарай гэж захиад хоёр тийшээ салан явж гэнэ.

	 


60. Бусдыг чадах гээд өөрөө чадагдсан нь

	 

	Бадарчин Баадай нар үд хэвийсэн хойно нэг айл харагдахаар нь “Очиж цай уудаг хэрэг” гээд шулуухан алхалж явахыг айлын гэрийн эзэн хараад:

	— За энэ муу Баадайг нэг сайн чадъя гэж гэр зуураа ярилцаад үнс гаргадаг төмпөндөө тулганыхаа халуун нурмыг малтаж дүүргээд босгон доороо тавьж гэнэ. Тэгээд “Одоо Баадай орж ирүүт төмпөнтэй нурам дээр хальт гишгээд нүүр өөдөө халуун нурам цацах нь лав. Тэгэхлээр гэртээ оруулалгүй хөөгөөд явуулах юм шүү” гэж ярилцав гэнэ. Баадай гадаа нь ирж хавчиг үүргээ тавиад, 

	— Нохой зуух уу? гэсэнд гэрийн дотроос, 

	— Зүгээр зүгээр гэх сонсогдсонд мань хүн “Энэ лав нэг учиртай шүү” гэж их л болгоомжлон үүдийг сөхөн хартал босгон дор нь халуун нурам савсаж байхыг хараад:

	— Ээ харла аа гэж. Халуун нурмаа хаяж чаддаггүй хагсармууд бас байдаг байжээ гээд үүдийг нь сөхөж гэр дээр нь өргөж тавьчхаад, төмпөнтэй нурмыг нь авч, гадаа нь гаргаж тавиад, гэрт нь оролгүй босгыг нь түшиж суугаад, 

	— За нурамдаа дарагдсан нурнигарууд сайн байна уу? Үнсэндээ дарагдсан үрзгэрүүд амар байна уу? гээд тамхилсанд гэрийн эзэн юу ч эс хэлж чадалгүй, 

	— Та гэрт орж цай зооглогтун гэсэнд Баадай, 

	— Үнс залсан хүн үүднээс өнгөрч болохгүй ээ! Хог залсан хүн хойморт гарах хэрэггүй гэдэг юм даа. Би эндээ сууж идээ будааг чинь хүртье дээ гэсэнд тэр айл дэмий юм санаж будилсандаа болоод тавагтай боов, ааруул, өрөм зэргийг гарган барьж, цай унд аягалсанд ханатал идэж уугаад эцэст нь, 

	— За даа гарагийн мууд нэгэнт гадагш гарсан идээг буцааж оруулахыг азад муу гэдэг юм даа гээд үлдсэн идээг нь хавчиг үүрэгтээ хийж үүрээд, 

	— Танай юм бүхэн амгалан болтугай гээд тавгийг нь өгөөд яваад өгч гэнэ. Ингээд Баадайг чадах гээд өөрөө чадагдсанд тэд мэл гайхаж үлдэцгээсэн гэнэ ээ.

	 


61. Нанжин чавга авч хүртэх нарийн арга олсон нь

	 

	Баадай нэг өдөр том хүрээ хийд дээр яваад очтол худалдаа наймааны нь захаар тааралдчихаж гэнэ. Тэгээд нэг хятад наймааны дэлгүүрт орж сонирхтол шинэхэн ургацын сайхан нанжин чавга харагдсанд Баадай ихэд хорхойсон шүлс залгиад:

	— Ай шушмаа нанжин чавга ямар үнэтэй вэ? гэсэнд, 

	— Ай нэг жин чавга нэг янчаан гэж гэнэ. Тэгэхлээр нь Баадай, 

	— Ай нэг ширхгийг өгваа! Урьдаар амсаж үзваа? гэсэнд, 

	— Чи бас амсах дуртай лаа? гээд чихнээс нь чимхэн зуурч аваад, 

	— Чихнээсээ сэт огтлуулаад нэгийг авч амсах уу? гэж гэнэ. 

	Баадай ингэж басамжлуулсандаа ихэд зэвүүцэн, “за чамаас заавал нанжин чавга авна даа” гэж бодовч Баадайд янчаан байтугай халтар самбай ч байхгүй болохоор арга мохож бодолхийлэн байтал гэнэт нэгэн мэргэн арга олов гэнэ. Тэгэхлээр нь гудамжинд гараад:

	— Ар газрын арван үнэртний нэг аргай модны алтан үр наймаална аа. Авах хүн байна уу? гээд чанга чанга хашхирсанд өнөөх хятад худалдаачин лангуун дээгүүрээ:

	— Ай манай үзваа гэсэнд Баадай өврөөсөө алчуурт нандигнан боосон нэг юм (тэр нь Баадайн ховлого татаж мэргэлэхэд хэрэглэдэг, хар сүүлт зээрийн хатсан хоргол 41 ширхэг байсан юм санжээ) гаргаж задлаад:

	— Чамайг харамгүй байвал би бас харамгүй зарна аа! Манай ар газар маш ховор олддог нандин үнэртний нэг шүү үзваа? гэсэнд наймаачин шушмаа үнэрлэж үзээд, 

	— Ямар ч үнэр алга аа! гэсэнд Баадай нэг ширхэг хорголыг имэрч үйрүүлээд чүдэнз зурж уугиулан үнэрлүүлсэнд хавар цагийн ногоон шаваг идсэн зээрийн хоргол тийм ч муу үнэртэй биш, харин ер бишийн сонин үнэр мэдрэгдсэнд наймаачин шушмаа:

	— Ай алтан аргайн үр ч мөн байна, жаахан сулхан үнэртэй юм байна. Яаж өгнө ваа шуудхан хэл! гэсэнд Баадай:

	— Муугийн ёс биш сайны ёс болохоор, чамд би хямд өгнө өө. Энэ одоо 40 ширхэг үр байгаа юм, хоёрхон жин чавга өгөөд авбаа! гэсэнд шушмаа ихэд олзуурхан “Энэ үр манай дотор газар бол долоон жин чавганы үнэ хүрэх тул бараг сул гэсэн үг” гэж бодоод бушуухан хоёр жин чавга хэмжиж өгөөд, өнөөх хорголыг тоолон авч гэнэ. Баадай нэгийг авч амандаа хийгээд, 

	— Баадайд байхгүй юм гэж ер үгүй билээ! Бас чадахгүй гэж огт үгүйсэн билээ! Санасандаа хүрч чадлаа гэж уншсаар явж гэнэ.

	 


62. Хонины ээлж өнгөрөөсөн нь

	 

	Баадай нэг өдөр өөрийнхөө сайн танилынд айлчлан очсонд авгай нөхөр ихэд таашаан ийн хэлрүүн:

	— Бид хоёр маргааш хадмындаа айлчлах хэрэгтэй боллоо. Тэгэхдээ Баадай минь, маргааш хонины хишиг өнгөрөөж тус болохгүй юу? гэж гуйсанд Баадай хэлрүүн:

	— За за тэгье л дээ. Би чинь хонь хариулахдаа муухан даа. Харин чоныг нь хариулахдаа гайгүй гэдэг юм гэсэнд гэрийн эзэн:

	— Тэгвэл бүр сайн байна. Ойрдоо манай хотонд чоно эргээд байгаа юм. Тэр чоныг л хонинд ойртуулахгүй байвал болох нь тэр гэсэнд Баадай зөвшөөрч тэднийд хоноод, маргааш өглөө нь хонийг нь бэлчээгээд гартал гэрийн эзэн, авгайтайгаа морио эмээллэж, хаалга цоожлох зуур:

	— Манайхан хонио үдэлдэггүй юм шүү, бүр орой нар жаргасан хойно л хотондоо оруулна шүү. Манай хонь хол явдаггүй учир янз бусын юм болбол манай айлынхныг дуудаарай гэж захиад явж гэнэ. 

	Баадай хонийг нь талд гаргаж тогтоогоод нэг толгой дээр гарч ийш тийш харуулдан цаана наана нь гарч их л чармайлт гарган явж байснаа үд хэвийх үед гэв гэнэтхэн:

	— Хүүе та минь ээ! Чоно! Чоно! Бушуулаарай гурван чоно хонь руу чинь дайрлаа шүү яадаг билээ гээд хашхирч гэнэ. Нөгөө айлын нь хүмүүс санд мэнд гүйн гарч, 

	— За нөгөө гурван чоно чинь дахиад л хонь руу дайрчээ. Тэр муу бадарчин юу гийгүүлэх вэ, явцгаая! гээд мод шийдэм, буу саадаг бололцон морьтой явган зэрэг зэрэг гүйлдэж хонин дээрээ хүрч ирвэл хонь нь зүв зүгээр налайтал тайван идээшилж байхыг хараад:

	— Хөөе Баадай чи юунд худал хэлж сандаргав аа? гэсэнд Баадай, 

	— Чоно чинь би энд байна аа гэж хашхирч ирэхгүй шүү дээ. Би чоно хаана явааг мэддэг үзмэрч учраас одоо харж л байна. Хонины чинь цаана гурван чоно отоод хэвтэж байна. Ингэхлээр та нар хониныхоо цаад талыг манаад сууж бай. Би энтээ талыг нь хараад сууж байя гэж хэлээд гүвээ рүү гүйж оров гэнэ. Хэчнээн хүлээвч Баадай эс үзэгдсэнгүйн дээр, хээр тэнэсээр байгаад боохойг үнэрээр нь мэддэг болсон түүний үгийг эс хэрэгсэх хэцүү болж орой болтол хонио хариулан манаж байсаар сая хотондоо оруулан санаа амарч гэнэ. Гэтэл Баадай аль хэдийнээ нөгөө айлд ирж цай чанаж, хоол хийж идээд амран хэвтэж байна гэнэ. 

	— Баадай минь яав даа, ингэж хонины хишиг өнгөрөөх гэж байх уу даа? гэсэнд Баадай ийн хэлрүүн:

	— Би анхандаа хонийг чинь хариулж чадахгүй шүү. Харин чоныг нь л хариулъя гэсэн шүү дээ. Тэгээд л чоно ирж явааг зааж өглөө. Та нар хонио эсэн мэнд оруулж ирсэн хойно болох нь тэр гэж хэлсэнд хэн ч маргасангүй гэнэ ээ.

	 


63. Барилдаад мөрийгөө авсан нь

	 

	Баадайн аян замд хаанахын ч юм бэ нэг хошууныхан наадам хийж байхад нь тааралдаж гэнэ. Хөөрхий муу Баадайн гутал өсгийгөөрөө сэт цоорч, оймс нь цуварч ядарч явсан нь ч үнэн л дээ. 

	Тэглээ гээд яах вэ, наадмынхан дунд гудиггүй яваад орж гэнэ. Тэгтэл бөхийн аманд очих эрчүүд дутсан учир хөлийн цэцийн нэг түшмэл нь Баадайг харчхаад зориуд дэргэд нь очиж

	— Чи барилддаг уу, хө? гэж асуусанд Баадай:

	— Барилдаггүй монгол эр хүн гэж хаана байх вэ дээ! гэсэнд:

	— За чи манай хошуу ноёны бөхийн аманд очиж унаад, бөхийн идээнээс хэдэн боорцог олж хүртэхгүй юу? гэсэнд Баадай:

	— Би барилдах нь ч барилдана аа! Харин мөрий л мэднэ шүү дээ? гэсэнд, өнөөх түшмэл нь бөхийн цэсэд нэрийг нь бичээд, “хошуу ноёны бөх босоо цагаан” гэдэг арслангийн аманд өгч гэнэ. Баадай хүнээс зодог шуудгийг нь гуйж өмсөөд, дэвж дэлсээр их л хашир бөх шиг гарч гэнэ. Гэтэл хошуу ноёны өнөөх алдарт бөх нь Баадайгаас хоёр тохой өндөр болоод, нэлээд аргиж хөгширсөн боловч хашир нь дэндсэн нэгэн эр байж гэнэ. 

	Тэгэхлээр нь Баадай “Доогуур нь гүйж ороод нэг хөлийг нь тэврээд л зүтгэчихдэг хэрэг” гэж шийдээд л өмнүүр нь гүйж хоргоож, туйлж нэг үзээд, гэв гэнэт л алд шахам алцайн зогссон хөл доогуур нь гүйгээд ортол өнөөх бөх нь хонго дээр нь цохиод алцаа доогуураа түлхчихсэн чинь, мань хүн юу болсныг бүү мэд, нэг хүний хөлд дэгээ хийгээд л мушгиж орхисон чинь өнөөх нь унаад өгч гэнэ. Тэгэхлээр нь дэвж дэвхэрсээр тахимаа авах гээд очтол, мань хүн харин өнөөх бөхийн ард зогсож байсан өвгөн засуулыг нь барьж аваад тонгорчихсон байж гэнэ. Тэгтэл бөөн шуугиан болж “Баадай унасан уу? гэвэл унаагүй хаясан уу? гэвэл хаяагүй” болж таарлаа гэнэ. Тэгэхлээр нь Баадай нэг даваанд нэг л бөхийг хаяхаас биш хоёр бөхийг хаядаггүй юм гэж зүтгэсэн боловч барсангүй дахиж барилдах болж гэнэ. 

	Уг нь Баадайд бөхийн доогуур орж чадвал гутлыг нь суга тэвэрч чаддаг нэг муу мэх байдаг нь гэнэт санаанд орж, өнөөх бөхийнхөө холхиндог шахам гутлыг ажигласаар, урьд адил өмнүүр нь орж өрж, их л хянуур хургасаар байгаад, гэнэт нэг хөлийг нь тэврээд л урьд адил зүтгэж орхисон чинь өнөөх бөх нь сандрахдаа, тэвэрсэн хөлөө хойш тийрээд араас нь хонгодтол мань Баадай нэг гутлыг нь суга тэврээд тэртээ хойно нь босоогоороо бууж гэнэ. Ингээд бас дахин бөөн шуугиан болсонд Баадай гутлыг нь тэврээд дэвж дэвхэрч хаясан бөхийн ёсоор тахимаа авах гэтэл бас л “Баадай хаясан уу?” гэвэл хаяагүй “унасан уу гэвэл унаагүй” болж таарлаа гэнэ. 

	Тэгэхлээр нь мань хүн “Хөл нүцгэн бөх унасанд тооцогдоно оо” гэж хэлээд гутлыг нь аваад гүйж гэнэ. 

	— Юу болж байна та минь, бөхийн гутал алга боллоо! Хөл нүцгэн бөх яах болж байна, дахиж барилдуул! гэх чимээ гарсанд Баадай:

	— За би хоёр барилдаад мөрийгөө нэгэнт авсан тул танайх бөхөө унасанд тооцно уу? Унагасанд тооцно уу? Та нарын хэрэг гээд өнөөх бөхийн гутлыг авч өмсөөд өөрийнхөө цоорхой хөмөн гутлыг оронд нь үлдээгээд наадмын талбайгаас гарч явсан гэнэ ээ. 

	Шударга ёсоор яривал хөл нүцгэн бөх унасанд тооцогдох учир хөлийн цэц нар арга буюу бөхөө нэг даваа давсан болгохын тулд Баадайн хойноос хөөцөлдсөнгүй аж. Тэгээд л Баадай барилдсаныхаа мөрийд гуталтай болоод амар сайхан жаргаж гэнэ ээ.

Notes

		[←1]
	 Нэг тэмээний газар гэдэг нь атан тэмээ нэг талд нь яваад арай чуу хүрэх газар гэсэн утгатай үг байжээ. 




	[←2]
	 Шинэ жилийн ёслол, хурал




	[←3]
	 Захирагч




	[←4]
	 Дээд ухааны ном




	[←5]
	 Мах иддэггүй өдөр




	[←6]
	 Ламын винайн ёс гэсэн үг




	[←7]
	 Цай, хоол гэсэн үг

